
Бәйрәмнәр бәйләме
Бәйрәм, сценарийлар тупланган әлеге җыентык укытучыларга, укучыларга, тәрбиячеләргә, кичәләр әзерләү һәм уздыруда ярдәм итәр.

КЕРЕШ

Бәйрәмнәрдә - бәхет тантанасы,

Җан сафлыгы, күңел яктысы.

Гомер буе озатып бара безне 
Бәйрәмнәрнең керсез ак төсе.
Татар халкы элек-электән бәйрәмнәр-туйлар ясап, күңел ачарга яраткан. Юктан бар ясап, бәйрәм булмаса, аулак өйләр оештырып, бер-берсенең, үзләренең күңелләрен күтәреп, илаһи көч алып, ял итеп яшәгәннәр. Егетләр гармун-тальян уйнап, кызлар кызыктырып һәм күзләп йөрсә, кызлар матур күлмәкләрен киеп, чәчләрен озын толымнарга үреп, оялып кына аларга күз атып йөргәннәр. Киткән шуннан очрашулар, кунак җыю, туйлар – яшьләр туе, өй туе, бәби туе...

Хәзер дә халкыбыз нәкъ шулай күңел ачып, бәйрәмнәр оештырып яши. Һәркем сокланырлык туган телебездә шигырьләр, җырлар языла; яшь талантлар барлыкка килә... Ничек инде гөрләтеп бәйрәм итмәскә!

      Һәр халыкның да рухи мәдәниятендә туган тел төп урынны алып тора. Халыкның милли йөзе, гореф-гадәтләре, йолалары, туган телне - үз ана телен олылаганда гына  сакланып кала ала.
   Татар халкының мең елларга сузылган тормышында тупланган тәҗрибәсе, гадәтләре, кешене шәхес итүче сыйфатлары, бай тарихы, тәрбия зиннәтләре бар. "Хәтердән башка йолалар, тәрбиядән башка рухи хәзинә, рухи хәзинәдән башка шәхес, ә шәхестән башка халык – тарихсыз,"- дип әйтелә халыкта.
  Кызганычка каршы, рәхимсезлек, талау, кеше үтерү, алдашу гадәти күренешкә әйләнеп китте. Мондый заманда үткәнгә борылып карау, халкыбыз туплаган рухи хәзинәне яңадан кайтару бигрәк тә мөһим. Ялкау, әрәмтамак, җиңел генә, эшләмичә көн күрергә гадәтләнгән яшьләр һәркемне дә борчый. 
      Ә бүген халкыбызның милли традицияләрен торгызу, саклау һәм киләчәк буыннарга тапшыру өчен мөмкинлекләр зур. 
      Кешелек туплаган рухи байлык, әдәп- әхлак кагыйдәләрен үтемле итеп җиткерү өчен әби – бабайларыбызның төрле авырлыклар белән яшәүләренә карамастан сынмавы, сабыр, инсафлы, мәрхәмәтле булып калуын җиткерү кирәк. Бу максаттан халкыбыз бәйрәмнәре- шәхесне иҗтимагый тормыш таләпләренә күнектерү чарасы. Алар һәр кешенең йөрәк түрендә саклана, үз тамырларына тарта. 
    Халык традицияләрен кулланып уздырылган дәресләр, чаралар баланың актив үсешенә өстәмә чыганак итеп кулланыла. Һәр укытучы үзенең педагогик эшчәнлегендә аларны куллануның күпләгән юлын һәм ысулларын таба ала. 
      Укытучы- белем бирүче генә түгел, чын мәгънәсендә тәрбияче дә.Ул яшь кешенең эчке дөньясын, сәләтен, әхлакый сыйфатларын, психологик үзенчәлекләрен күздә тотып эшләргә бурычлы. 
     Хәзерге вакытта җәмгыятьтә үзгәрешләр чоры бара. Укытучы алдында шәхеснең акыл эшчәнлеген төрле яклап үстерүне күздә тотып , никадәр яңа алымнар, шартлар, технологияләр барлыкка килде. Шулар арасында милли рухлы хәзинәбез күмелеп калмасын иде. Безнең рухи байлыгыбыз, милли традицияләребез исән. Алар безгә бүгенге һәм киләчәк өчен кирәк. Гореф- гадәтләребез, матур йолаларыбыз бөтенләй онытылса, без үзебезнең татарлыгыбызны саклап кала алырбызмы соң?    Әлеге җыентыкка керәшен халкының бәйрәм –йолаларын чагылдырган бәйрәмнәр белән беррәттән дәрестән тыш үткәрелүче кичә үрнәкләре дә бирелә. 
     Укучылар белән үткәрелгән һәр чара аларның күңелендә уелып калсын өчен укытучыга иҗади эзләнергә кирәк. Картлыкта таяныч, терәк булсын дип, ана баласына бөтен җан җылысын биреп, өмет баглап үстергән кебек, безгә дә ышанычлы чын шәхес тәрбияләү өчен тырышып эшлләргә кирәк.

     Балаларны туган халкыбызның үткәне, бүгенгесе, әби-бабаларыбызның гореф-гадәтләре, йолалары, гаилә шәҗәрәсе белән таныштыруда без – татар теле укытучыларының роле  бик зур. Укучыларга милли тәрбия бирүне күздә тотып, милли бәйрәмнәр үткәрүгә игътибарны арттыра барабыз. “Нардуган”, “Канат сыдыру өмәсе”, “Кодалар килгән безгә” дип аталган бәйрәм кичәләре һәркемдә онытылмаслык тәэсир калдыра. 

Нардуган бәйрәме
Сәхнә артыннан шигырь укыла:

Җир йөзендә күпме керәшен бар,
Илдә- көндә күпме исәбе?

Кем белә лә нәсел-нәсәбенең

Сау - тазамы бәгъре, үзәге.

Карлы-бозлы яңгыр, заман җиле

Бәгъреңне өтеп исәме?

Яман телләр җанга салган яра

Үзәгеңне әрнеп өзәме?

Иркә ачып бер утырыйк әле

Эчең бушар, зарың сөйләрсең.

Синдәй эчкерсез зат бүтән юк бит

Карендәшем, асыл керәшен.

Илдә-көндә күпме керәшен бар

Беркем белми төгәл исәбен.

Керәшенгә көн килерме бер, дип

Өзгәләнә бары үзәгем.

Урамда кызлар, егетләр җырлаганы ишетелә:

Әрле дә бирле борыла-сарыла

Кызлар йөри киләп сарырга.

Кызлар йөри киләп сарырга

Егетләр йөри йөзек салырга.

(Яшьләр-кызлар авылдагы берәр өйнең хуҗабикәсе белән алдан сөйләшеп, килешеп куйган булалар. Ул Нардуган өе була.)

Лидук. Әйдәгез, кызлар, киттек куян Анныйларына.

Үксүнә. Әле анда әзерләнәсе дә бар бит, тегесен-монысын хәстәрләсе.

Начтук . Әле анда җегетләр дә килми калмас, белеп алсалар...

Киттек, кызлар, әйдәгез.

Авыл өе. Кызлар җырлый-җырлый керәләр.

Пар атларны җиктем яратып

Килер юлларыма каратып.

Сезләр көттегезме җан атып

Безләр килдек сезгә җан атып.

Нинук җырлый:

Минем аякларым җылынып китә

Ак оегым тартып кигәнгә.

Минем җан гынаем сөенеп китә

Сез дусларым килеп кергәнгә.

Начтук.Ай, Нинук җаным, шәп әйттең, булдырдың.

Ылыйза. Нинук җаным, нәнәң белән тәтәң киттеләрме суң? Өегез аулакмы? (пышылдап кына)

Нинук. Әй, үзләре күптән киттеләр китүен. Энем Бәчүкне генә калдырдылар. Мине җеннәр урламасын, дигәннәрдер инде.

Начтук.Җарар, җарар, ул да кирәк булыр әле безгә. Йөзек салырбыз, дигән идек бит, аны берәр кыз белән суга җибәрербез.

Нинук. Әйдәгез, кызлар, аяк өсте тормагыз әле, җайлап утырышыгыз. Чәй кайнап чыкканчы кул эшләрегезне тота торыгыз.

Зуя. Әйдәгез, кызлар, кул эшли торсын, авыз җырлый торсын. Берәр җыр сузыек әле.

Бер кыз җыр башлый, калганнары кушыла. 

Палый. Әй, Нинук җаным, бигрәк матур итеп җырлыйсың да инде. 

Алар җырлап бетергәч, егетләр җырлап килгән тавыш ишетелә.

Начтук. Кызлар, туктагыз әле, җегетләр тавышы түгелме соң бу? 

Зуя. Әйе шул, кай арада белгәннәр дә, килеп тә җиткәннәр әле.

Начтук. Әй, әйтмә инде, кое янында Төлке Анфисасы белән сөйләшеп торганны куян Метрие ишеткән иде, шул тараткандыр инде җегетләргә.

Җегетләр җырлап керәләр:

Талдан талга ефәк элдем

Тарта-тарта тарыктык.
Ел тәүлеге бигрәк озын

Көтә-көтә зарыктык.

Кызлар җырлый:

Ак Иделдән агып килә

Алга манган яфырак.
Безнең алда сез торасыз

Кояш кебек ялтырап.
Җегетләр дәвам итә:

Аулак икәнен белдек

Сезгә кунакка килдек.
Сездә аулак өй икән,
Безне кертерсез микән?

Кызлар:

Кай арада сиздегез,
Ничек белеп килдегез.
Тәртибегез әйбәт булса,
Әйдә, рәхим итегез.

Микай. Кызлар, безне дә кертәсезме?

Начтук. Тукта әле, ашыкма. Тиз генә түргә кереп утырыр иде бугай. Менә башта табышмак әйтәбез, җавабын уйлап табыгыз. Аннары күз күрер тагын.

Элек үзе судан туды

Хәзер үзе су тудыра;

Ак мамык кебек,

Ялтырый алмаз кебек.

Микай.уйлап тора да:

 Кар түгел микән?

Начтук. Кар шул.

Нинук. Хәзер минекен тыңлап кара:

      Кулсыз, күзсез, буяусыз

Ясый ул төрле бизәк.
Беркем аны өйрәтми,
Ул үзе шундый зирәк.

Әндери. Кулсыз, күзсез… нәрсә микән ул? Сукыр кешедер әле. (Көлешәләр)
Нинук. Юк, дөрес түгел. Суык бабаң булыр ул.

Марҗый. Туктагыз, үзем әйтәм. Берегез дә белми җавабын.

Сорыдыр үзе,

Үткендер теше.

Урманда йөри,

Бозаулар эзли.

Микулай. Әй, моны да белмәскә. Бүре бит ул. (Егетләр, кызлар көлешәләр)
Марҗый. И-и, син бит үзең бүре Микулае, белмәскә.

Нинук. Туңгансыз да бугай , җегетләр, җавапларны да тиз таптыгыз, керегез инде, җә.

Ибай. Безне кертми тордыгыз торуын. Без табышмакларны белдек, ә без сезгә хәзер мәкальләр әйтәбез, беләсез микән. Кая үзем беренче әйтим әле: Эш сөйгәнне…

· Ил сөяр. (Хор белән кызлар әйтәләр)
Ычтапан. Кем эшләми…

· Шул ашамый.

Мәкчем. Эш беткәч…

· Уйнарга ярый.

Җәгүр. Ни чәчсәң…

· Шуны урырсың.

Әндери. Калган эшкә…

· Кар ява.

Начтук. Әйдәгез, кызлар, җегетләр дә килде, йөзек салып бәхетебезне юрыйбыз.

Ылыйза. Туктагыз әле, кызлар, аңа бит чишмәдән су алып кайтырга кирәк. Аның өчен бер баш бала һәм төпчек бала кирәк. төпчеге Бәчүк булыр инде. Ә баш бала урынына кем бара? Кара әле, Марпа, син олы бала бит. Барасыңмы?

Марпа. Барам, ник бармаска.

Ылыйза. Ләкин сөйләшә күрмәгез, сөйләшергә һич тә ярамый. Сөйләшсәң, чишмә суының тылсымы бетә.

Марпа. Ярар, ярар, беләбез инде.
Нинук. Әйдәгез алайса алар кайтканчы биеп алабыз.

 «Чүпләмле» биюе.  Бию беткәч Марпа белән Бәчүк кайта.

Марпа. Менә чишмә суын алып кайтып та җиткердек. Ягез әле, эчегездән генә бер теләк уйлап йөзекләрегезне шушы суга салыгыз. (Салалар. Суны болгаталар. Бер йөзекне судан алып әйтә:)
Марпа. Җыр әйтегез, йөзек кулда. (Түземсезләнеп нинди җыр чыгар микән дип көтеп торалар)

1.Биек тауның башларында

Утырып уйлар уйладым.

Утырып уйлар уйлар өчен

Үскән икән уйларым.

Начтук. Минем йөзек бит бу.

2. Сибелә чәчем, сибелә чәчем

Сибелсен тарамагыз

Чумдым хәсрәт күлләренә

Дусларым, аралагыз.

Зуя. Белеп чыкмаса да була  иде бит инде бу җыр миңа. Күңел ачканда…

3.Биек тауның башларында

Үсеп утыра мәтрүшкә

Син дә миннән артык түгел

Аягың кәкерүшкә.

Җәгүр. Кая барсаң да шул кәкре аяк инде минем.
4. Аклы ситса күлмәкләрне

Оста тегүче тегә.

Без яр сөюче түгел

Көнләштерүче генә.

Марҗый. Җәгүрне сөймәгән килеш котыртып йөргән идең бит, шуңа инде бу җыр.

5.  Башым авырый башлады


     Башым авырый башлады


     Башым авырый, катарсың, дип

     Сөйгән ярым ташлады.

6. Бакчалары түтәл – түтәл

    Арасыннын кош үтәр

    Бу гомерләр үтеп китәр

    Яшь чакларга ни җитәр

   Лидук. Минем йөзек, минеке.

7. Тәлинкә төбе ватык ла

    Тәлинкә төбе ватык

    Кесәңә ислемай тыгып

    Кызлар эзләргә вакыт.

Әндери. Вакыт икәнен беләм дә, миңа карамыйсыз бит үзегез.

8. Аклы ситса күлмәгеңне

Кидең дә мени әле

Такыр басу ябалагы

Килдең дә мени әле.

Микай. Әй, таптыгыз инде тагын җыр. (күңелсезләнеп кала)


9. Алын алырсыз әле

Гөлен алырсыз әле

Күп кызларны сайлап йөрсәң 

Ялгыз калырсың әле.

Ибай. Калмам, курыкмагыз. Марпага булса да өйләнермен.

Ылыйза. Утырып та ардырды , әйдәле Зуя үзебезнең керәшен биюен биеп алыйк әле. “Тыкрыклы” уены уйнала.
Үксүнә. Кызлар, егетләр , әйдәгез әле парлашып басып “Тыкрыклы” җырлы – биюле уенга.

1.Исемнәре Анныйдыр 

Аның бар ашаганнары.

Прәнник белән манныйдыр.

          Куш: Ай – ли плакат,
                    Пичәйт итәләрме?
                    Әллә синең ярың белән

                    Гуляйт итәләрме?

2.Әбинең сарафаны

Менә шушы була инде

Мич асты тараканы.

3.Ки әле галушыңны

Ки әле галушыңны

Бер кычкырып җырла әле

Яратам тавышыңны.

4. Очты китте давылга,
Нинди чибәр кунак кызы

Килгән безнең авылга.

5.Син мени, килдең мени,
Ах, былбыллар булсам дисең, 

Син былбылдан ким мени?
6.Китә казлар юл башлап,
Кемнәрнең китәсе килсен

Туган илләрен ташлап.
7. Агыйдел кичтең мәллә,
Бик сөйкемле күренәсең

Дарулар эчтең мәллә?
8.Америка калагы,
Берсе озын, берсе кыска

Ыштаныңның балагы.

9.Исемнәре Сандыра ла,
Исемнәре Сандыра. 

Кемнәрең бар, кемнәрең юк,
Кемнәрең сагындыра.

10.Китәләр кыр казлары,
Белмәгәннәр белеп торсын

Без керәшен кызлары.

(Нардуганнар керә)

 Начтук. Кызлар, сәгать ничә суң әле ул? Безне нәнәйләр кайда диләр микән?

 Ибай. У-у-у, сәгать соң икән бит инде. Таң әтәчләре кычкыра түгелме суң?

 Әтәч кычкырган  тавыш  ишетелә.

Микай. Иртә бит әле, кая соң булсын. Утырыйк әле. (Тышта ат тавышы ишетелә)

 Нинук. Әнә, нәнәйләр дә кайтты. Таралышыйк, җегетләр, кызлар.

 Бергәләшеп тезелеп басып җырлыйлар:

       Әй, бакылдый үрдәк. әй бакылдый

       Су төбендәге вак таш өчен.

       Әй, дускайларым, мин сезгә әйтәм

       Ташлашмаек алла хакы өчен.

       Әй, бакылдый үрдәк. әй бакылдый

       Күлләрдәге сулар кипкәнгә.

       Рәхмәт инде бездән хуҗаларга

       Безне чакырып кунак иткәнгә.


Белмәмешнең могҗизалы төше

(Компьютерның төп җайланмаларын өйрәнүгә класстан тыш чара)

Максат: укучыларны уен аша компьютерның төп җайланмалары белән таныштыру;

                 компьютерны белүнең, информацион технологияләр куллануның хәзерге  

                 тормышта  кирәклегенә төшендерү;

                 табигатькә сакчыл караш тәрбияләү.

Кичә барышы:

Малай йоклап ята. Будильник шалтырый. Малай киерелә-сузыла.

Малай. Их, йоклыйсы иде бер рәхәтләнеп, туйдырды бу укулары да. (Расписание барып карый) Әй, беренче дәрес информатика гына икән, икенче дәрескә - физкультурага җитешсәм, шул ярап беткән. Туйдырдылар шул информатикалары белән. Компъютер, интернет имеш. Әти-әниләр компъютер белмәгән әле, менә дигән яшәп яталар. Унбиш минут булса да ятып торыйм әле.

 Йоклап китә, төш күрә. Алдагы вакыйгалар малайның төшендә бара.

Җырлый-җырлый туп белән уйный (“Тала-тала” көенә)

Мәктәпләрдә азапланып,

Баш катырып йөргәнче,

Ычкыныйм әле урамга

Кеше-кара күргәнче.

   Кулымдагы тубымны

   Рәхәтләнеп чөярмен.

   Укытучым ачуланса,

   Чирләдем мин, диярмен.

Атаклы футболчы булсам,

Нәрсәгә ул компъютер.

Мин керткән голны санарга,
Басып торыр арбитр.

(Кирлемән агач артында качып тыңлап тора, сөенеп, кулларын чәбәкли)

Кирлемән. Әһә, тагын  укырга яратмаучы бер ялкау, кире малай дәрестән качкан. Мин Кирлемәнгә мондый малайлар булганда уйнарга дуслар табылып тора. Кая, эндәшеп карыйм әле. Әй, малай, кил минем янга, бергә уйнарбыз.

Малай. Кара, минем сыман дәрестән качып йөрүче тагын бер малай килеп чыкты бит әле монда.Әй,син кая? Кил. Үзе чакыра, үзе кача, менә кызык! Үзе әллә нинди сәер, таныш та түгел. Берәр кунак малай дисәң дә инде...

Кирлемән ( качып йөргәннән соң). Менә мин, әйдә уйныйбызмы?

Малай. Син кем соң?

Кирлемән. Минме? Мине дә белмисеңме? Тыңла әле алай булгач. (Кирлемән җырлый )
Танышыйк әле әйдә,

Мин буламын Кирлемән.

Синең ише малайны мин

Эзли идем инде күптән.

    Малайларны кирелеккә

    Өйрәтүе рәхәт иде.

    Хәзер менә әллә нинди

    Икенче заман килде.

Кире малай, кире малай

Кире малай Кирлемән.

Синең ише ялкауларны

Киреләтеп табам ямь.

Җә, уйныйбызмы инде футбол? Әйдә, капкага басасыңмы, әллә тибәсеңме?

Малай. Әй лә, уйныйсым килми башлады әле нишләптер, бир монда тупны.

Кирлемән. Менә инде, киреләнә дә башлады. Хәзер инде син миңа кирәк түгел, икенче малай табарга кирәк. Кая кызык итим әле үзен, урманга алып кереп адаштырыйм. (Кычкыра-кычкыра йөгерә, артыннан малай бара, адаша. Ул урман аланында өй күрә һәм шунда керә)
Малай. Нинди җиргә алып килде бу мине Кирлемән.? Әй, кая син? (өй янына килеп чыга) Кара әле, монда да кеше яши микәнни? Урман каравылчысының өе микән соң бу? Керим  әле, берәр кеше юк микән. (Шүрәле балалары кайсысы компъютер артында, шүрәле кызлары олы энәләр тотып, бәйләп утыралар,Убырлы идән себерә)
Малай. Исәнмесез!

Убырлы. Исән, исән, бик исән. Фу, кеше исе килә, әллә кеше баласымы соң бу?

Малай. Ә-ә-ә сез кемнәр буласыз соң? Сез кеше түгелмени?

Шүркә. Юк, без Шүрәле балалары. Ә бу безнең әниебез Убырлиянка – урман гүзәле, өебезнең бизәге.

Шүрәлеләр җырлыйлар:

Урманның хуҗалары без –                           Әтиебез Былтыр дусты,

Шүрәле балалары.                                         Әниебез убырлы.

Шүркә, Шүрик, Шүрәлия,                            Әгәр безгә дус булсагыз,

Шүрәлинә бар әле.                                        Җырлагыз безнең җырны.

Кысылган бармагы белән

Әти бик озак йөрде.

Тукай әкиятен укып,

Акыл безгә дә керде.

     Укыйбыз без җыеныбыз

     Шүрәле мәктәбендә.

     Өйрәнәбез компъютерны,
     Беләбез һәммәсен дә.

Малай. Компьютер дисезме? Сездә дә бармы әллә ул?

Шүркә. Синең исемең ничек соң? Хәзер синең турында беләбез.

Малай. Белмәмеш Ялкаветдинов.

Шүркә. (интернеттан малай турында эзли) Тәк, син 1998 елның 1 декабрендә Укчы йолдызлыгы астында тугансың. Яраткан дәресләрең җыр, рәсем, физкулътура, ә яратмаганнары математика белән информатика икән.

Малай. Каян белдең син барысын да?

Шүрик. Һе, белмәс. Интернетта ЧЫТЫРМАН.RU.  сайтында һәр җен-пәригә, албасты, су анасы, йорт ияләренә досъе бар. Шулай ук ялкау, кире, тәртипсез малайларның исемлеге дә бар бездә.

Малай. Кая, кая, бик оста булсаң әйт әле, безнең класс укучылары нишли хәзер?

Шүркә. Каграс менә интернеттан сине эзләтәләр. Син дәрестән качкансың, синең журналда бер кәкре “2” ледән башка билгең дә юк икән. Укытучың синнән сорасы булган бүген дәрестә, ә син трай тибеп йөрисең.

Шүрия. Әни, әни, әтидән электрон хат килеп чыкты бит әле монда.

Убырлы. И кызым, нәрсәләр яза атагыз? Урман албастылары форумына киткән иде бит Мәскәү асты урманына.

Шүрия. Тыңлагыз! Сагындым, тиздән кайтып җитәм. Урманда яңа информацион технологияләр кулланып идарә иткән өчен зур бүләк белән бүләкләделәр. Сезне яратып, Шүрәле Шүрмәкәев.

Шүрәле балалары. Ура, ура, ура, әти кайта.

Малай. Сезгә нәрсәгә инде ул инфо..., инфо... информацион технологияләр?

Шүрәлия. Ничек инде нәрсәгә? Мәсәлән, элек әтиләрне җыелышка җыю өчен, бер пәриме, җенме урманнар, басулар, сазлыклар буенча хәбәр итеп йөри иде, фәлән-фәлән елны, фәлән-фәлән көнне җыелыш була, дип. Ул кайтып җиткәнче җыелышлары башланып, бетеп тә куя иде. Ә хәзер, “шолт”, электрон пучты белән хат килеп төшсә, әти әнинең себеркесенә атлана да, “выжт” очып та китә.

Малай (мыскыллы елмаеп). Нәрсәләр хәл итәләр инде ул җен-пәриләр?

Шүрәния. Кешеләрдә нинди проблемалар бар, безнең әкияти дөнъябызда да шундый ук җыелып кына хәл итә торган мәсъәләләр була. Мәсәлән, табигатънең сезнең тарафтан пычрануы, урманнарның киселеп бетүе, күп үсемлекләрнең юкка чыгуы, елга-күлләрнед сазлыкка әйләнүе без - табигатъ балаларын бик борчый.

Шүрәлинә. Хәзерге балаларның әкиятләр укымыйча, безнең барлыкны да белмичә, тылсымга ышанмыйча, коры, хиссез, үзләре турында гына уйлаучы булып үсүләре дә безне борчуга сала.

Шүрәмия. Әкиятләрне укымагач, безнең барлыкны да белмәгәч, без дә бу дөнъяда яши алмыйбыз бит.

Убырлы. Әле бу гына да түгел, дускаем, тагын бик күп әле безне борчыган сораулар. Менә шуларны ничек хәл итәргә, җиребезне бәла-казадан ничек сакларга дип, баш ваталар да инде безнең җитәкчеләребез.

Малай. Алай икән. Сез дә нәкъ кешеләр шикелле яшисез икән. Кайтып, дусларыма да сөйләп шаккаттырыйм әле. Кая, ничек чыгалар бу чытырманлыктан?

Убырлы. Менә шушы сукмактан атлап кара, юлыңда очраган кыенлыкларны җиңә алсаң, өеңә кайтып җитәрсең, әгәр дә югалып калсаң, безгә рәнҗемә.

Бергә. Хәерле юл сиңа.Без синең кайтып җитәреңә ышанабыз.

Шүрия. Кайтып җиткәч, безнең электрон пучтыга хат язып сал!

Малай. Рәхмәт сезгә, сау булыгыз. (җырлый)
Карурманга бармас идем,

Барсам, адашмас идем.

Әгәр бүген кайтып җитсәм,

Бүтән алдашмас идем.   Һәй, һәй-һәй-һәй-һәй.

Гномнар чыга.

1 гном. Кем син? Урман тынычлыгын бозып, ник җырлап йөрисең?

Малай. Ә сез кемнәр буласыз?

2нче гном. Безне дә белми, күр әле. Без “Гномнар һәм Белоснежка” әкиятендәге гномнар.
Малай. Ә-ә, алай икән, кая әле миңа бу чытырманлыктан чыгу юлын күрсәтегез әле, кәрлүшләр.

3 нче гном. Кара син аны, нинди тупас малай. Башта безнең сорауга җавап бир, аннары күз күрер. Менә синең сыман компъютерның “к” хәрефен дә белмәгән кеше кем була?

Малай. Кем булсын, надандыр инде. (Гномнар көләләр)
4 нче гном. Юк шул, белмәдең. Наданын надан инде, ләкин андый наданны “чәйник” дип йөртәләр.

5 нче гном. Чәйникләнеп йөрмә, өйрән компьютерны. (бармакларын яныйлар, көлә-көлә чыгып китәләр)
Малай. Менә син, юл да өйрәтмәделәр.Җитмәсә, “чәйник” дип мыскыл иттеләр. Эх! Өйрәнәсе калган икән шул компьютерны. (Җырлый-җырлый бара) 
Корган агачлар чыга.

Малай. Уф, болары нәрсәләр инде тагын? Кеше дисәң кеше түгел.

1 нче корган агач. Без кешеләрнең самолёттан сипкән агулары аркасында корган агачлар. Басудагы чүп үләненә берни булмады, ә без менә шушындый хәлгә килдек.

Малай. Ни өчен басуга сибәсе агу сезгә эләкте соң?

2 нче корган агач. Чөнки компьютердан нинди мәйданга сибәргә кирәклеген карап утыручы бәндә ялгыш төймәгә баскан һәм басу урынына картада урман күрсәтелгән һәм менә нәтиҗәсе.

2 се бергә. Ух, сытабыз, бетерәбез.

Малай. Туктагыз әле, минем нинди гаебем бар?

1 нче к.а. Син дә шундый наданнарның берседер. Дәрес вакытында урманда йөрмәс идең.

2 нче к.а. Менә шул төймәләр урнаштырылган җайланма нәрсә дип атала? Белсәң җибәрәбез, белмәсәң – сытабыз. Бетерәбез. Тиз бул.

Икесе бергә. 1, 2, 3.

Малай. Белдем, белдем, искә төште, калайватыла, юк ла, клавиатура.

Бергә. Дөрес. (агачлар чигенә-чигенә юкка чыгалар)
Малай. Уф, ярый искә төште әле, чистый кысып үтерә яздылар бит. (җырлап китә)
Тычкан. Әй, кем анда моңаеп йөри. Нинди кайгың бар?

Малай. Адаштым мин, өйгә юлны таба алмыйм, бәлки син ярдәм итәрсең?

Тычкан. Минем табышмагыма җавап бирсәң, юлны күрсәтәм. Җир астында, җир өстендәге бөтен сукмакларны да беләм мин.

Компьютерның бер өлеше,

Тотсаң, учка сыеп бетәм.

Экранда бөтен нәрсәне

Кирәк икән – күрсәтәм.

Малай. Русчасы мышка инде, татарчасы тычкан буладыр. Информатика дәресендә шуның белән генә уйнап утырам да инде мин.

Тычкан. Җавабың дөрес. Менә сиңа сукмак, шул сукмактан туп-туры урман авызына килеп чыгарсың, ә аннан инде авылың күренеп тора.

Малай. Рәхмәт. тычкан дус. (китә башлый, выжылдап, себеркедә Шүрәле керә)
Шүрәле. Тукта, тукта, көт әле мине.

Малай (куркып кала) Монысы нинди әкәмәт инде тагын? Себеркегә атланган Убырлы дисәң, мөгезе бар. Шүрәле дисәң, себеркегә атланган. Аптыраш...

Шүрәле. Аптырама, дускай. Мин Шүрәле Бармаккысылганович булам. Җыелыштан кайтып керүгә, өйдәгеләр синең турыда сөйләделәр дә, тукта әле, минем ярдәм кирәк булмас микән дип, хатынның себеркесенә атланып очтым гына. Күрәм, син инде үзең дә урманны чыгып җитә язгансың, молодец. 

Малай (тыйнак кына). Тырыштым инде.

Шүрәле. Безнең урман компъютерлаштырылган бит. Әнә, агач башында кош ояларын күрәсеңме? Гап-гади оялар дип уйласаң, син ялгышасың, алар безнең күзәтү камералары. Синең һәр адымың безнең экранда күренеп тора.Без алар ярдәмендә урманга килгән башка кешеләрне дә күзәтә алабыз. Урманыбызга куркыныч янаса, хәзер чарасын күрәбез.Менә минем кулымдагы әйбернең исемен әйтсәң, үзеңә бүләк итәрмен дип алып килгән идем. Белсәң- синеке. Белмәсәң – безнеке. Бөтендөнья албастылар җыелышыннан бүләк итеп бирделәр, иң соңгы моделъ.

Малай. Кая, кая, карыйм әле... Ә-ә-ә, бу компьютерның башы, мие дип аңлаткан иде укытучыбыз, шулдыр әле бу. Минем мондыйны күргәнем юк иде әле.

Шүрәле. Кая, бу бит пик моды. Соңгы моделъ, шту син. Бөтен информация шушында туплана инде. Әйе, компьютерның мие бу: система блогы дип атала. Җә, молодец, бир бишне.Мә, бүләгеңне тот. Ә хәзер әйдә утыр, апаңның “Мерс”ына, өеңә хәтле булмаса да , авыл башыгызга илтеп куям. Я юлыңда тагын берәресе очрап, башыңны бутар. Киттек!

Малай (йокысыннан уяна) Ә кая соң минем бүләгем? Ә-ә-ә, төш кенә булган ахрысы бу. Әле ярый төш кенә булган, ой-яй-яй, нәрсәләр генә күрмәдем?! Тизрәк мәктәпкә чабарга, информатика дәресенә өлгерергә кирәк.  (Сумкасын алып, мәктәпкә чыгып йөгерә)

Бергә җыр:

Җир табышмагы кызыклы,                        Компьютерсыз яшәп булмый

Галәм серләре тирән.                                  Бу катлаулы дөнъяда.

Бу хакта күп белү өчен                               Аны белү кирәк икән

Информатика өйрән.                                   Хәтта кара урманда.

Компьютер кирәк врачка,

Кирәк диңгезчегә дә.

Хисапчыга, кибетчегә.

Өйләр төзүчегә дә.


Канат сыдыру өмәсе
Максат: керәшеннәрнең онытылып барган йолаларын яңарту, халык авыз иҗаты белән  

               танышу.
Сәхнәдә Марпа әби ялгызы, үз-үзенә сөйләнә.
      Кодай җан биргәнгә җүн  биргән бит ул. Узган ел ике ана каз калдырып, бер биби дә чыгармыйча, җәй буе затсызланып ялгызы җөргәннәрие. Берсен күршем Бәчкә Кәтерие белән алыштырып, берсенең башын ук бетергәнием. Ходайга мең шөкер, бер анага да
12 биби чыкты, берсе дә югалмыйча, исән-сау үстеләр. Узган елда Чаллыдагы кызларым Начтук белән Галә кайтты, күршеләрем чакырганны да көтеп тормыйлар, рәхмәт төшкереләре, кереп тә җиттеләр. «Каз өмәсе» дә ясап куйдык. И, аның күңеллелекләре. Кәҗәсе түгел, мәзәге кыйбат, диләрме әле. Ул эшләгәндә күз иярми, ул җырулары тагын... яшь чаклар искә төшеп китте. Рәхмәт җаусын Святый Тынга, изге Кодайга. Җырлый-җырлый йолкыганны күрәдер. Майлары тамып, авызда эреп тора. 12 биби әз түгел, эш соң бетте. Менә каурыйларын сыдырасы бар. Шуңа күрә кич утырырга бер сылтау да булыр, эш тә эшләнер дип, күрше кызы Марҗыйга  эндәшкән идем, Марпа түти, иптәш кызларыма да эндәшимме суң, дигән була. Үткен дә инде үзе, нәкъ ут борчасы. Кызлары булгач, җегетләре килми каламы суң инде? Җарар, җәш чакларны искә төшереп бер утырырбыз ичмасам. Марпаларда “Җон өмәсе” булган, вәт шәп булган, дип сөйләсеннәр әле. Сер итеп кенә әйтәм, Гөргөри җизнәгезне, юк җомышны бар итеп, Ташлыярга җибәрдем. Барып кайт, бөтен кардәш-ыруның хәлен белеп кайт, дидем, хи-хи-хи.
Тыштан җыр тавышы ишетелә.
Ай аллакаем гынам, киләләр дә түгелме суң? Менә телеңә салынып утырсаң. Кунакларыма самару да куймый утырам бит.
Җыр. Пар атларны җиктем яратып,
Килер юлларыма каратып. 
Сезләр көттегезме җан атып, 

Безләр килдек сезгә яратып, 

Минем аякларым җылынып китә, 

Ак оегым тартып кигәнгә. 

Минем җан  гынаем җылынып китә, 

Сез дусларым килеп кергәнгә.

Кызлар. Ай гынае аяз булсае, 
Ел гынае имин булсае. 
Еллар урынына ел тулсае, 
Безнең гомеребез булсае. 
Марпа.Талдан - талга мин ефәкләр элдем, 
Тарта гына тарта тарыктым. 
Ел тәүлеге бигрәк инде озын, 
Көтә генә көтә зарыктым.
Альбина. И, Марпа түти, бер дә аптырап тормыйсың инде, чатлатасың да әйтеп тә бирәсең.
Марпа. Юк, Аудый җаным, минем сүзләр түгел алар. Безнең әби-бабайлар әйткән инде аны, аларның күңел түреннән чыккан моңлы җырулар алар.
Альбина. Бигрәк тәмле телле, матур күңелле булган инде безнең әбиләр, иеме Үлүнә?
Алина. Ие, Аудый. (Марпага): Марпа түти, ничек суң самауарыңны куйдыңмы?
Бәлешеңне тыктыңмы?
Марпа. Куйдым, куйдым, Үлүнә, бәлешне дә тыктым, самаруым да кайнап утыра. Каз канатларым да, безне кайчан сыдырырлар микән, дип, кәрҗиндә моңаеп җаткан булалар.
Оксана. И Марпа түти, әле канат та сыдырасы бармыни? Мин әле, бәлеш ашап, җыру җырлап, биеп тузанны гына кагып кайтырбызмы дигән ием. 
Юлия. Үксүнә, Марпа түти кире уйлап куып чыгармасын тагын. Кем эшләми, шул ашамый.
Оксана. И, шаярттым гына бит мин. Эшлибез, эшлибез, малмыни ул безгә, кызларга, күктәге җолдызларга.
Марпа. Җолдызлар дигәннән, кая суң әле сезнең кондызларыгыз. Кайда җолдызлар, шунда кондызлар. Кызлар җыелып көлешәләр, пышылдашалар. 
Лиза. И, Марпа җиңги, сез әллә җегетләр килгәнне җаратасыз, әллә җук, дип әйтмәгән иек. 
Марпа. Нинди инде ул әйтмәгән. Мин тагы рәхәтләнеп кич утырырбыз, аулак өй ясарбыз, дип Гөргөри дәдәгезне дә, юк сылтауны бар итеп, Ташлыярга җибәргән булам.
Марҗый. Мин үземнең җомыкый Бәчүгемә сер итеп кенә пышылдаган идем, Мунчалалар чишмәсенә суга төшкәч. Җә киләм, җә җук, дигән була җолкыш.
Зоя.  Мин дә үземнең Чумарыма әйткән  идем. Ул  вакытка эшем  бетсә, килермен дигән ие.
Кызлар бер-бер артлы мин дә, мин дә дип көлешәләр.
Марпа. Әйбәт булган, кызлар, әйтүегез. Әйдәгез, утырыгыз әле, җайлап-җайлап кына, бәлешләр пешкәнче, җырлар җырлыйк, сайлап-сайлап. Ул арада малайлар - чүплектәге калайлар да килеп җитәрләр.
Альбина. Җегетләр диң, Марпа түти.
Марпа. Җегетләр, борын асты җелекләр дим бит инде.
Зоя. Әйдәгез, кызлар. Сүз көрәштермәгез әле, берәр моңлы җыр сузыек.
Җыр  «Әкрен кирәк, ипләп кирәк».
Кызлар җырлап бетергәч, җегетләр җырлап килгәне ишетелә.
Лиза. (тәрәзәдән карап). И, бәхетләре булгыры, килеп тә җиттеләр бит.
Марпа. Синең җегетең дә бармы суң, Ылыйза?
Лиза. Бар, бар, Марпа түти, минеке дә бар! (Кызлар төзәтенә, көзгегә карыйлар. Егетләр җырлыйлар).
 Кызлар, кызлар, без килдек, 
Ишек төбенә килдек. 
Сез безне көттегезме, 
Килерсез, дидегезме? 
Кызлар. Килерсез дә димәдек, 
Көтәрбез дә димәдек. 
Ничек җил-җил килсәгез, 
Шулай кире китәрсез... 
Егетләр. Сез бигрәк усалсыз, 
Сез бигрәк кызасыз. 
Болай усал булсагыз, 
Кияүсез дә калырсыз. 
Кызлар. Курыкмагыз, курыкмагыз, 
Без кияүсез калмабыз. 
Инде кияүсез калсак та, 
Сезнең янга бармабыз. 
Марпа. Җә, кызлар, җегетләрнең күңелләрен төшерәсез бит. Әле үзегез яңа гына, минем Питерем килерме, минем Ычтапаным килерме, дип, кара кайгыга батып утырадырыегыз.
Кызлар. Җук ла инде, Марпа түти, алай димәдек бит.
 Марпа. Әйттегез, әйттегез. Әйдәгез, җегетләр, түрдән узыгыз. Бергә-бер күңелле була ул. Җәш чак - җәмле чак, кызларга җегетләр, җегетләргә кызлар кирәк чак. Менә, өйләр нурланып китте. Әйдәле, гармунчы, сыздыр бию көен, бер биеп тузан койыйк әле. (Чүпләмле бию)
Алик. Марпа түти, кызларың симезме? Җук ла инде, казларың симез булдымы дим?

 Марпа. Ходайга шөкер, Ычтапан улым, майлары агып тора. 
Толик. Кызларың да ару күренә, Марпа түти. Симез казлардан бер дә ким түгел (барып төрткәләп килә).
Оксана. Кит, җүнсез, син үзең ата каз шикелле муеныңны сузып йөрисең, нәкъ безнең ата каз инде менә (Йөреп күрсәтә, көлешәләр). Җыр башлый.
Исемнәре Үксүнҗә лә, 
Исемнәре Үксүнҗә. 
Сине уйлап ата казга 
Таптала җаздым кичә. 
Эдик. Исемнәре Анныйдыр, 
Исемнәре Анныйдыр.
Аның бар ашаганнары
 Прәннек белән манныйдыр.
Алина. Исемнәре Бәчели
Исемнәре Бәчели.
Сине уйлап, суган турап, 
Күземнән яшь чәчери. 
Алик. Исемнәре Клара, 
Исемнәре Клара,
Туксан тугыз яр сөяргә, 
Каян алдың права? 
Альбина. Әбиемнең ак шәле 
Җирләргә тияр әле. 
Бабайга да әби чыккан,
Миңа да чыгар әле. 
Альбина. Сандугач сайраган була, 
Оя сайлаган була. 
Борынын да сөртә белми, 
Кызлар сайлаган була. 
Бергә. Әйдәгез әле, дус булыйк, 
Җырлашмыек үчекләп. 
Үчекләшү начар гадәт, 
Татулыкка ни җитә? 
Радиун. Ух, җырлап тамагым бетте, чатнап китте, кая, Марпа түти, суык суың җукмы? 
Марпа. (су бирә). Менә, җылыныбрак киткәндер инде.
Радиун. (эчеп карый). Юк, җөрәк җануын басмады бу. Кая әле, чишмәгә барып, боздай суыгын алып кайтыем.
Марпа. Җук, җук, Радиун, җөри күрмә, кич кояш баегач, су буена төшәргә җарамый. 
Вася. Ә нишләп җарамый?
Лиза. Менә без үскәндә сөйлиләр ие: Комазан башының Куян Илҗәсенең кызы кич, кояш баегач, суга төшкән дә, телсез - чукрак калган. Җарамагач, җарамыйдыр инде, борынгылар белми әйтмәсләр. 
Славик. Безнең нәнәй дә, кич тырнак киссәң, гомерең кыскара, ди. 
Алик. Кич кешегә акча бирергә дә, алырга да ярамый, ди безнең әби. 
Эдик. Безнең әби дә, кулыңны юеш килеш селкемә, шайтан килер, ди торган ие. 
Альбина. Әле тагын менә мондые да бар: кырык көнгә хәтле баланы да ялгыз калдырырга ярамый, җен алмаштыра, ди.
Алик. Синең балаң җук бит әле, тумаган бала өчен кайгырып утырма. 
Юлия. Кызлар, бүген ничәсе әле ул? 
Лиза. Алтысы.
Юлия.   Безнең  тәтәй   «Туганайлар»ны   укып   утырган   ие,   сынамышлар чыккан.
Алтысында көн җылы, кырда икмәк бик куе. Алтысы ябалак кар, кырда иген бик уңар.
Альбина. Әле тагын, ай колакланып туса, җылы булыр, дигәне дә бар. 
Алик. Алай, болай сигезендә сикертә, бөтен Дүсмәтнең кызы, бергә кияүгә китә, дигәне җукмы?
Марпа. Андые җук. Ә менә тавык әтәч булып кычкырса, Дүсмәтнең бөтен карт җегетләре өйләнеп бетә дигәне бар.
Кызлар. Җегетләр, әйдәгез түгәрәк ясап җырлап алыек. Җыр «Кашың кара, буең зифа».
Оксана. Әйдәгез, бер баскач, «Ачык авыз»ны уйнап алабыз.
Лиза. Әйдәгез, яшь чакта аулакта серләшәсе килә бит ул.  «Йолдыз санашлы» да уйныек.(“Йолдыз санау” уены)
Альбина. И, төннең матурлыгы, күк тулы җолдызлар. 
Алик. Бер-бер артлы әтәчләр кычкыра. 
Марпа. Нинди әтәчләр әле бу вакытта..? 
Альбина. Таң әтәчләредер инде, Марпа түти. 
Марпа. Вакыт үткәне сизелмәде дә, ничек күңелле утырдык. Үзем дә сезнең белән яшәреп киткән күк булдым. Әйдәгез, бәлештән дә авыз итиек инде.
Алина.  Юк,  юк,  Марпа түти,  Гөргөри  дәдәй  кайткач, бергәләп  утырып ашарсыз.
Альбина. Нәнәйләр дә борчыла торгандыр. Хуҗаларга рәхмәт әйтиек тә, таралышыек, кызлар - җегетләр.
Җыр. Әй, бакылдый үрдәк, әй бакылдый, 
Күлләрдәге сулар кипкәнгә. 
Рәхмәт инде бездән хуҗаларга 
Безне чакырып кунак иткәнгә. 
Марпа. Җегетләр, кызлар, һәрберегез берәр каурый алыгыз әле. Чишмә буйларына, су юлларына сибә-сибә кайтыгыз. Киләсе елга да бибиләребез күп булсын, су буйларыннан тезелешеп-тезелешеп кайтсыннар. 
Каз канатлары сибәрбез, 
Сез барасы юлларга. 
Каз өмәсе бәйрәмнәрен 
Бергә үткәрергә язсын 
Киләсе елларга да.

Кодалар килгән безгә

        Сәхнәдә әби йон  эрләп утыра.”Әкрен кирәк, ипләп кирәк” җырын көйләп бишектәге бәбине тирбәтә.

Әби. Көндәлек мәшәкатьләр белән көн сизелми дә, үтә дә китә. Көн күзгә күренеп озая. Баксаң, җаз да килеп җата икән бит.(Тәрәзәдән карый.)Әллә нишләп Чтапан да озаклады. Буран да чыгарга тора...

Иван.  (Су күтәреп керә.) Бигрәк авыр булды бу чиләк.

Әби. Улым, суның өстен капладыңмы? Шайтан төкермәсен дим.

Микай. Нәнәй, шушы утын җитәдер инде?

Ана. Җитәр, җитәр  улым.

Әби. Үлинә,Үринә. Эшләрегез бетәме инде, балакайларым?

Кызлар. Хәзер бетә инде, әби.

Әби.  Булдыралар да инде безнең ыланнар, иеме, килен? Алар да булышмаса нишләр идек, тәтәләре дә өйдә җук.(Бишектә бәби елап җибәрә.)

Ана.Ой, кызым уянды бугай. Әү, Әү, җылама, кызым,  җылама. Үсә-үсә зур була, бигрәк матур кыз була.(Кызлар икесе- ике яктан килеп бәбине яраталар.)

1нче кыз.Чәп-чәп чәбәкәй,

                   Безнең Анный бәләкәй.

                   Ул акыллы, ул тәтәй,

                   Килмә монда, кәҗәкәй!

2нче кыз. Үчтеки-үчтеки,

                  Үсмәгәнгә кечтеки.

                  Үсә-үсә зур булыр,

                  Бигрәк матур кыз булыр!

Әби.  Кая әле, бөтенесе минем кечти кызымны яраткан булалар, мин дә бер сөеп алыем әле.

Тәтәсенә ай кебек,

Нәнәсенә көн кебек,

Бабасына туп кебек,

Әбисенә гөл кебек,

Килгән –киткән кешеләргә

Чүп кадәр дә юк кебек.(Бәбине сикерткәли.)

Ана. Кая әле, бием, ега күрмә нәниебезне. (Кулына ала. Балалар берсен-берсе үрти башлыйлар.)

Иван. Әй, Микай, чуен диген әле.

Микай. Әйтмием әле менә, син гел үртисең.

Иван. Җә, әйт инде, үртәмием дидем бит инде...

 Микай. Чуен инде, чуен.

Иван. Кара муен, кара муен!

Микай.Син гел шулай инде, мактанчык!(Башын кашып, уйлап торгач.) Иван, 
кара әле, синең тәпиең нәрсәгә буялган?

Иван. Кая, кая?(Башын иеп карый.)
Микай. Имә башыңны, имә, патша түгел мин сиңа! (Бөтенесе көлешәләр, 
Иван үпкәләп, читкә китә.)
Иван. Тагын кайсысын гына үртәргә суң?(Барып кызларны төрткәли башлый.) 

Кая, Иван дәдәгезгә урын бирегез әле!

Үлинә. Кит әле безнең яннан, бу бит безнең урын!

Иван. Сезнең урыныгыз дуңгыз абзарында,мырык-мырык,шырык-шырык.(Мыркылдап күрсәтә.)

Үринә. Син үзең дуңгыз, Иван, борының сазга буялган!

Иван.Күрсәтием әле мин сезгә, дәдәгез белән телләшкәнегез өчен, чыркылдыклар!(Өй буйлап йөгерешә башлыйлар.)

Әби. Күр әле син бу шайтан балаларын! Тәтәләре өйдә җуклыкны гына көтеп торалар, менә бу каешның барлыгын да оныталар.(Каеш белән селтәнеп, куып йөри. Балалар каешны күргәч, шым булып, утырышалар.)

Ана. Балалар шул әле, балалар, тәтәләренең җырак юлда икәнен дә аңламыйлар.Исән-сау гына җөреп кайта күрсен инде, берүк, Чтапаным.(Җырлый.)

Быеллардан урган бодайдан

Корт анасы таптым курайдан.

Иртәләр саен мин телимен,

Синең исәнлегең Ходайдан.

Бүген төшләремдә сине күрдем:

Карурманда бура бурадым.

Иртәләрдә тордым, төш юрадым,

Бер Кодайдан сине сорадым.

Өйнең артларында садым бар,

Садның эчләрендә мәгем бар.

Бу дөньяда минем ни кайгым бар,

Сандугачтан артык ярым бар.

Әби.И килен, әллә нинди моңлы җырулар җырлап, күңелне йомшартып җибәрдең бит әле.Әйдә, сыерның көне тулган, күз-колак булып кериек.Чтапан улым да кайтып җитмәсме, нишләптер озаклады, бу җулы. Ару гына җөреп кайта күрсен инде, кодаем.(Балаларга.) Ә сез ару гына уйнагыз, Начтукны җылата күрмәгез, алайса, кергән саен авызын җәеп җылап утыруы була.(Китәләр)
Микай.Әби белән нәнәй чыгып китте, ә без әйдәгез,  каеш сугышлы уйныйбыз!

Балалар. Әйдәгез, әйдәгез.(Түгәрәк ясап тезелешеп утыралар. Берсе каеш тотып, түгәрәк тирәли йөри, җыр барышында каешны бер бала артына ташларга , ул бала сизмичә калса, йөгереп килеп, каеш белән сугарга тиеш.)
Әй, каешым,  каешым,

Кем артына ташлыем?

Кем йокламый, кем өлгер,

Тиз генә торып йөгер.

Йоклап калсаң түзәрсең-

Каеш тәмен белерсең.

(Бер-ике уен уйныйлар, менә Начтыйга катырак эләгә ахры, ул кычкырып елый башлый.)

Иван. Бетте баш, әби белән нәнәй керә,  качыгыз тизрәк! (Качышып бетәләр.)
Ана. (Керә-керә)Әй син, Начтый, Начтый, уйнаганчы көләсең, ә аннан суң җылыйсың. Уйнаганда алай гына була инде ул, кызым!

Әби. Бәләкәй шул әле, иеме, кызым, аңлап бетерми. (Юри генә ачуланган була.)Күрсәтермен әле мин аның дәдәләренә, туталарына.(Берәм- берәм качкан җирләреннән чыгалар.)

Иван. Җылама, Начтый, җылама, тиздән тәтәй базардан кайта, сиңа да тәмле әйбер алып кайта...

Начтый. (Еламсырап.)Дәдәй,  ә син базарда булдыңмы?

Иван. Булдым.

Начтый. Ә ул зурмы суң?

Иван. Күтәреп карамадым.

Начтый. Ә ул көчлеме суң?

Иван. Көрәшеп карамадым.

Начтый. Дәдәй, ә син анда нәрсә күрдең? Минме? Менә шундый нәрсә күрдем: мөгезсез, койрыксыз, киң маңгайлы, кәкре аяклы бер сыерны чылбыр белән бәйләп куйганнар, шундый итеп кычкырып җибәрде...

Начтый.Койрыксыз сыер була ди мени? Аю булгандыр ул...

Иван.Кит әле, нинди аю? Минем аюны күргәнем бар, ул бит соры төстә, озын койрыклы була.

Балалар. (Әкренләп уенга кушылып китәләр.)Ул бит бүре.

Иван. Сез үзегез бүре.Минем бүрене күргәнем бар: аның койрыгы кыска, чабарга ул бик оста, соры тунын сала да, ак тунын кия кышка.

Балалар. Ул бит куян!

Иван. Нишләп куян булсын, аның койрыгы озын була, агачтан-агачка сикереп чикләвек җыя.

Балалар. (Көлешәләр.)Ул бит тиен! (Бу вакытта әтиләре кайтып керә. Балалар уен белән мавыгып, аны күрмиләр. Ул шыпырт кына әниләре, әбиләре белән күрешә.)

Чтапан. Булды , улым, туктат әкиятеңне. ( Балалар әтиләре янына йөгерешәләр.)
Балалар. Тәтәй кайткан, тәтәй!

Әби. Кодайга шөкер, бөтенебез дә җыелдык. Гаилә башыбыз-йорт җозагыбыз кайтты.

Чтапан.  Базардан кайттым, базардан кайттым!

                Берегезне дә онытмадым.

                Кая, кемгә ни кирәк?

                Алдым мин бик күп бүләк.(Капчыгын уртага куя.)

Балалар. Тәтәй, бабайга нәрсә алдың?

Чтапан. Менә аңа итекләр, үзләре җөри торган.

Балалар. Ә әбигә нәрсә алдың, тәтәй?

Чтапан. Әбиегезгә –алкалар, җем-җем итеп яналар.

Балалар. Нәнәйгә нәрсә алдың?

Чтапан. Алдым мин шәл бизәкле,

              Алсу-кызыл чәчәкле. (Ананың иңенә сала. Һәр бүләкнең иясе берәм-берәм рәхмәт әйтеп, килеп ала.)
Балалар. Ә үзеңә?

Чтапан.Алдым мин бик шәп каеш-

              Шәп төшә ул, понимаешь.

Кызлар. Ә кызларыңа, тәтәй?

Чтапан.  Кызларыма бүләкләр-

              Матур- матур күлмәкләр.

Малайлар. Ә улларыңа?

Чтапан.Рәсемле китаплар кулларына.

Бәләкәй  Бәчүк. Ә миңа-бәләкәй Бәчүгеңә нәрсә алдың, тәтәй?

Чтапан. Сине дә онытмадым, улым.Менә сиңа да матур итекләр, җәле, киеп җиппәр, инде биеп күрсәт! (Кул чабалар. Бәчүк бии.)
Чтапан. Эх, булдыра да инде минем улым, тач тәтәсе.(Күтәреп ала,кулдан-кулга алып сөяләр.)
Әби. Йөзеннән нур ага, теленнән бал тама.

Ана.Кояштан яктырак, балдан татлырак минем улым.

(Тыштан тавык кытаклаган тавыш килә,эт өрә.) 

1нче кыз.Күр әле бу тавыкларны, кич дип тә тормыйлар, ничек кытаклыйлар!

Әби.Вакытлы-вакытсыз тавык кытаклау-җә берәр җаңалыкка, җә берәр көтелмәгән кунакка. Кая әле,карап керием әле.(Әндри коданы ияртеп керә.)

Әндри кода.  Үзегез бик әз күренәсез,

                          Безнеме әллә көтәсез?

                         Җук, көтмәдек , дисәгез,

                         Борылабыз да китәбез!

Барысы бергә.Әйдүк, кода,кер, әйдә!

Әндри кода.Исәннәрмесез, саулармы , барчагыз да?

Чтапан.Теләп алган кунак чакырганны көтми-үзе белеп килә, диләр. Бик шатлыклы чакка туры килдең: базардан гына кайтып керүем.

Әби. Әндри кода, кем өчен болай киендең-ясандың суң әле син? Әллә берәрсенә күзең төштеме?

Әндри кода.Җук ла инде, Марпа түти, күзем төшмәде.

Өченче көн-тәтәйнең туган көне,

Кичә атна көн-җал көн,

Бүген- Полый белән минем туган көн! Күңел ачарга сылтау бетә ди мени!(Биеп китә.)

        Безнең тәтәй бит аючы,

        Без үзебез куянчы.

        Ашыйк-эчик,уйныйк-көлик,

        Күңел ачыйк туйганчы.

Чтапан. Безнең тәтәй бит бүрече,

                Без үзебез төлкече.

                Ашаган –эчкән җирләрдә, 

                Булмыйк адәм көлкесе.

(Әби, Әндри кода, Чтапан бергә бииләр.)

1нче кыз. Әндри кода, синең туган көнең булгач, сиңа бүләк бирергә кирәк бит инде.

Әби. Әйе шул! Менә сиңа эшләпә!

Ана. Менә сиңа җефәк билбау!

Әби. И,Әндри кода, бигрәкләр дә чибәрләнеп киттең инде! Җәгез әле, балалар,  кодага” Ак калач”ны  җырлыек  әле.

Әндри кода. (Җырлап бетергәч.) Мин барыгызны да җаратам шул! (Бөтенесен берьюлы кочаклап ала.)

Әби. Булдыра инде безнең кода, беребезне дә читкә какмый. Түлке, нишләп әле син үзең генә җөрисең? Полый кодача белән телгә килмәгәнсездер бит?

Әндри кода. Мин киткәндә өйдә калган иде, кайтуыма кайда булыр, бер Кодай үзе генә белә инде.

Палый кодача. ( Кызуланып килеп керә.) Биш минутка гына дип чыгып киткән иде, биш көн утырып чыгарга җыенган бугай минем Әндрием! Күр әле моны! Маланҗа кодача туйга барырга җыенган кебек киенгән бит бу, күр әле басып торуларын гына!

Ана. Күрдеңме, кодача, Әндри коданы син килүгә ничек матур итеп киендердек.

Әби. Киендерсәң, кисәү агачы да кияү җегетенә әйләнә ди бит! (Көлә.)Полый кодача, кызулап кереп, котны алдың, исәнләшергә дә онытып торабыз икән бит!

Полый кодача. Әйтмә инде, Марпа түти. Бер ташбака әйткән ди :”Ашыгып йөреп, харап булам инде мин,”-дип.Шуның шикелле инде мин дә. Арумысез,барыгыз да?

Әби.  Ару, ару, Кодайга шөкер  әлегә.

Әндри кода. Син үзең генәме суң,  әллә балалар беләнме?

Полый кодача. Нәнәләре кайда-балалары шунда инде, тәтәләре генә әллә кайда җөри!

Әндри балалары.(Йөгереп кереп, әтиләрен кочаклыйлар.)Ә без тәтәй җанына килдек!

Әндри кода. Менә бит, миннән башка биш минут та тормый минем балаларым. (Чтапанныкылар, Әндри балаларын чакырып, үзләре янына утырталар. Зурларны әби өстәл янына утырта.)

Радиун. (Уртага чыгып, куркыныч тавыш белән.)Без үзебезнең бүреләрне дә алып килгән идек, хәзер мин аларны чакырам, сез барыгыз да качыгыз.(Качалар.)Әй бүреләр, монда килегез, җылакларны тотып ашагыз, сөякләрен дә калдырмагыз!(Начтый куркып еларга тотына, Радиун үзе дә куркып кала, аннан көләргә тотына.)Җук бүреләр, җук!Ә менә өй тулы җүләрләр бар! (Тәгәрәп көлә.)
1нче бала. Ачма авызыңны, карга керер!

2нче бала. Керер дә күкәй салыр!

3нче бала. Бәләкәй- бәләкәй карга балалары чыгар.

Барысы бергә. (Малай  тирәсендә кычкырып йөриләр.)
Менә йөрерсең карга булып кычкырып: кар, кар!

Радиун. Сез нәрсә, мин бит шаярдым гына, кызык булсын дип кенә.

Әндри кода. Кызык түгел шул, кызганыч була язды, малай актыгы! Малай минеке-акылы тиленеке!

1нче кыз. Кызлар-малайлар, әйдәгез ”Алмагачлы” уенын уйныйбыз, бик кызык уен бит ул!

(Күз бәйләп,берәү уртада, җырлаганнан соң, каршысына кем туры килә, шуны танырга тиеш.)
Утыр, утыр, Бәчели,

Алмагачың төбенә.

Кем утырган җаннарыңа,

Әйтеп бирче тиз генә.(1-2 уен уйнарга була.)

Чтапан.  Кая әле, Маланҗа, нәрсәләрең бар анда, кунакларны сыйларга, тез барысын табынга!(Хатын-кызлар табын әзерли.)
Әби.  Ашап-эчеп утырыгыз әле, кодалар.Чтапан улым базардан алып кайткан күчтәнәчләрдән авыз итегез, балалар. Палый кодача, сезнең Әләксине телгә бик оста диләр, кая, безгә дә берәр нәрсә сөйләп бирмәс микән?

Палый кодача. Сөйлисеңме, улым?

Әләкси.  Берәр нәрсә ялганлыеммы, чын хәл сөйлиемме?

Әби.  Җарар безгә, ни булса да, кызык кына булсын.

Әләкси.  Чакта, чакта, без яшь чакта,

Әти унөчтә, ә мин унбиштә чакта,

Бабай бишектә, әби ишектә чакта,

Бардык борчакка, әллә каян шул чакта

Килеп чыкты дәдәйләр, бәйләделәр усакка.

Җиз дагалы итек белән берсе типте корсакка.

Бик авыртты шул чакта.

Әле дә булса минем тәндә шул итекнең  бар эзе,

Әби кендек дигән була- корсагымда тай эзе.

Әби. Бигрәк булдыра торган җегет икән бит син, Әләкси.Җәш чакта Мәкчем бабаң шулай җор телле иде.

Палый кодача. Бабай дигәннән, кая суң әле безнең Метри кода, бер дә күзгә-башка чалынмый, әллә өйдә җукмы суң ул?

Әби. Өйдә, өйдә, сакалы чөйдә.

Палый кодача. Нишләп ул бер дә тормый?

Әби.  Авырый ул, авырый, көне буе пич башында җата, бер дә тормый.(Палый белән кара-каршы җырлашалар.)

                              Авырта үкчәләре,

                             Чәнчешә бит эчләре...

Палый кодача.  Чык,  кодагый , бакчага,

                              Мәтрүшкәләр өз анда.

                              Парда тот та яп шунда,

                              Авырткан урынына.           

Әби.   Авырта ди башларын,

           Җыергалый кашларын...

Палый кодача . Чык, кодагый,  бакчага,

                              Мәтрүшкәләр өз анда.

                              Кайнатып бир дә эчер,

                              Бәлки шуннан терелер?!

  Әби.   Авырта ди йөрәген,              

              Чәнчешә ди билләрен...

Палый кодача.  Чык, кодагый,  бакчага,

                               Тузганаклар өз анда,

                               Яп биленә кыздырып,

                               Китмәс микән кузгалып.

Әби. Җарар, җарар,  кодача син әйткәнчә эшләп карармын әле, бәлки файдасы да тиеп куяр...

Палый кодача.   Картлык шатлык түгел шул,  кодагый, Чтапан кода да аның артыннан куып бара бит инде...

Әби. Әйтмә дә инде, кодача, дәрт бар-дәрман җук, сугышка китәр иде дә-кылыч күтәрергә хәле җук.(Көлешәләр.)
Әндри кода. Ә мин болай дим кодагый: Метри кода элек тә эш дип бик исе китә торган кеше түгел иде, картайгач бигрәк пич башыннан да төшми икән. Җалкау җатар-бәхете артыр, диләрме әле?

Чтапан. Карт кешенең анысы да, монысы да бардыр инде. Җәгез, ашап-эчеп утырыгыз әле.

Әндри кода. Их, кода, сыраң бигрәк каты булган, тавышым булса, бер җырлап та бирер идем инде.

Ана. Син, Әндри кода, бар яктан да килгәнсең, ә җырлар өчен тумыштан сәләт кирәк шул, җәле, үзем башлап җырлыем әле.(Кара-каршы басып,такмаклар җырлыйлар,барлык бала да катнаша.)

                 Безнең ындыр артларында

            Җәшел чирәмнәр тездән.

            Мөмкин булса,бер минутка

            Аерылмас идем сездән.

                  Сез дә килгәнсез икән,

            Без дә килгәнбез икән,

            Барыбыз да җыелышкач,

             Бер җырлап алыйк микән?

                  Кәҗә кергән бакчага,

            Бакчага-җәшелчәгә,

            Уйнамагач та көлмәгәч,

            Бу дөнья нәмәрсәгә?

                  Идәнегез тигез икән,

           Фанер җәйдегез мәллә,

           Килдегез дә утырдыгыз,

           Тамыр җәйдегез мәллә?

                Җегетләр бүрек кия,

           Кызлар шәл җабыналар,

          Җегетләр матур булса да ,

          Кызларга җалыналар.

                 Безнең бакча буйларында

           Печән чүмәләләре,

           Безнең Дүсмәтнең кызлары,

           Печән чүмәләләре.

           Безнең капка төпләрендә,

            Үсеп утыра миләш.

           Бик  күтәрмә  борыныңны,

           Сортыңны белеп сөйләш.

                 Без бәләкәй чакларда,

           Сикереп мендек атларга,

           Сикереп мендек-җыгылып төштек,

           Сер бирмәдек җатларга.

                 Нәнәең коймак пешерә,

           Табасын майлап кына,

           Тагын шулай җыйнаулашып,

           Килегез җайлап кына.

Әби. Чү, чү, бик каты җырлап, бабаемны уята күрмәгез, уянса,   биим ди башлар тагы. Бер бии башласа, һич туктатып булмый аны.

Балалар. Безнең дә биисебез килә! (“Чүпләмле” биюе. Кызлар бер якка, малайлар икенче якка басып, парлашып бииләр.)

Полый кодача. Кода да җулдан кайткан, балаларга да җокларга вакыт,  әйдә,  Әндри, кузгалыйк, таң да ата бугай инде.

Әндри.  Утырыйк әле бер килгәч, Полый, бик күңелле бит?

Чтапан. Әйе шул,  кодача, кайтмагыз әле, утырыйк рәхәтләнеп. Иртүк көтү куасы җук.

Полый кодача. Җарар, икенче җулы үзегез безгә килегез, тагын шулай күңелле итеп утырырбыз.

Әби. Җарар, җарар, барырбыз, Кодай кушса. Ә хәзер әйдәгез, үзебезнең керәшен җоласына туры китереп, җырлап озатыек әле сезне.

Әндри гаиләсе .      Өстәл өсләрендә чынаяк

                                   Чынаяк өсләрендә чын җимеш.

                                   Ул  чын җимешегезгез  бетмәсен,

                                   Башыгыздан дәүләт китмәсен.

Чтапан гаиләсе.      Тауның менүләре булганчы,

                                   Төшүләре аның булсачы.

                                   Киткән чакларыгыз, ай, булганчы,

                                   Килгән чакларыгыз булсачы.

Бергә. Ай гынае аяз булсае,

            Җыл гынае имин булсае.

            Җыллар урынына җыл булсае,

            Безнең гомеребез булсае.

Шүрәле, Карлсон һәм башкалар ничек 
юл йөрү кагыйдәләренә өйрәнгәннәр

Максат: укучыларны юл йөрү кагыйдәләре белән таныштыру:

               дуслык, бер-береңә ярдәм хисе тәрбияләү.

I күренеш.

Йомшаккай белән Сорыкай “Урталай” җырын җырлап керәләр. Кулларында кып-кызыл алма. 

Иң якын җан дуслардай,
Без бүләбез урталай:

Яңгырны да, карларны да – 

Урталай, урталай, урталай,

Лай, лай.

Иң якын җан дуслардай,
Без бүләбез урталай:

Шатлыкны да, сагышны да –

Урталай, урталай, урталай,

Лай, лай.

Иң якын җан дуслардай,
Без бүләбез урталай:

Гадел бүләбез җырны да –

Урталай, урталай, урталай,

Лай, лай.

Йомшаккай: Кара әле, Сорыкай, минем нинди матур алмам бар.

Сорыкай: Әйе шул, Йомшаккай, бигрәк тәмлегә ошап тора. Үзе шундый зур, үзе кып-кызыл.

Йомшаккай: Әйдә, Сорыкай, бу алманы икәү бүлеп ашыйк әле. Җырдагыча: “Урталай, урталай”.

Сорыкай: Әйе шул, Йомшаккай, дуслар һәрвакыт шатлыкларын да, кайгыларын да, тәмле алманы да урталай бүләргә тиеш!

Сорыкай: Тукта әле, тукта, Йомшаккай, безгә бу алманы бүлеп торасы да булмады бит әле...

Йомшаккай: Нишләп, Сорыкай?

Сорыкай: Кара әле юлның теге ягына. Күрәсеңме?

Йомшаккай: Берни дә күрмим.

Сорыкай: Ә юл буендагы алмагачны?

Йомшаккай: Менә хәзер күрдем, күрдем. Күр әле, алмаларын күтәрә дә алмыйча утыра. Монда безгә генә түгел Тиенкәйгә, Төлкебикәгә, Бүре малае Бүркәгә дә алма җитәрлек. Әйдә, тизрәк җыйыйк, дусларыбызны да сыйлыйк. (Йөгереп чыгып китә, машина тавышы, тормоз чыелдаганы ишетелә).
Сорыкай: Йомшаккай, Йомшаккай. Бетте, харап итте, дустымны машина бәреп китте. Их! Никләр күрдем шул алмагачны, никләр күрсәттем Йомшаккайга, хәзер минем дустым кем була инде? (Елый). 

Милиционер керә. Куянны җитәкләгән. Куяннын башы, кулы бәйләнгән. 

Сорыкай: Йомшаккай, Йомшаккай. Син исән! Урра! Урра!

Милиционер: (честь биреп) Исәнмесез, иптәш җәяүле, сез бергә идегезме?

Сорыкай: (тотлыгып) Ә-ә-ә-йе. Ә сез кем буласыз?

Милиционер: Кем икәнем белмисенме?

                         Мин милиционер булам.

                         Яшенле яңгыр яуса да,

                         Карлы бураннар булса да, 

                         Әче җилләр уласа да,

                         Урамда дежур торам.

                         Үтә трактор гүләп, 

                        “Жигули”, “КамАЗ”ларга

                         Дөрес юлны күрсәтәм.

                         Үтә алмый беркем дә 

                         Мин таякны күрсәтсәм.

Сорыкай: Менә хәзер белдем инде кем икәнегезне.

Йомшаккай: Сорыкай, ул мине машина астыннан тартып алды, үлемнән коткарды. Менә башымны, кулымны да бәйләп куйды.

Сорыкай: Ә сез анда кайдан килеп чыктыгыз соң?

Милиционер: Сез беренче генә очрак түгел шул. Алмагачның тәмле алмасына кызыгып, юлны тиешсез урыннан чыгучы балалар бик күп булды. Алмагачны киссәң дә кызганыч. Менә шуның өчен зебра ясап куйдык.

Сорыкай: Зебра – хайван исеме түгелме соң ул?

Милиционер: Эйе, Сорыкай. Буй-буй сызыклы, атка охшаган көньяк хайваны ул, җәяүлеләр юлны аркылы чыга торган юлны да зебра диләр, чөнки ул да аклы-каралы сызыклардан тора. Һәм шул урыннан чыкмыйча, юл кагыйдәсен бозып теләсә каян йөрүче җәяүлеләргә беркетмә төзеп, штраф салалар.

Икесе бергә: Штраф дисезме? Нәрсә соң ул штраф?

Милиционер: Штраф – тәртип бозган өчен акча түләү.

Йомшаккай: Безнең акчабыз юк шул, менә шушы алмабыз гына бар. Без белмәдек бит, гафу итегез инде безне.

Сорыкай: Ә ул ка-ка-ка, әй ничек әле, кайда өйрәтәләр соң?

Милиционер: Юл кагыйдәләрен дип әйтүеңме?

Сорыкай: Әйе, шуны инде.

Милиционер: Урман җәнлекләре дә юл кагыйдәләрен белсеннәр, төгәл үтәсеннәр өчен урман аланында яшь инспекторлар мәктәбе ачтык. Сез дә шунда белем алсагыз, беркайчан да юлда хәвеф-хәтәргә очрамассыз, әйдәгез хәзер мин сезне шунда озатып куям (җырлап чыгып китәләр “Өйрәтәләр мәктәпләрдә” көенә).

Юлда дөрес йөрергә,

Кагыйдәләр белергә,

Өйрәтәләр ул мәктәптә, ул мәктәптә.

Велосипедта чакта,

Син ашыкма дип чатта,

Өйрәтәләр ул мәктәптә, ул мәктәптә.

II күренеш.

Урман аланы. Җәнлекләр төпләргә тезелеп утырган.

Милиционер: Исәнмесез, дускайлар. Менә яшь инспекторлар мәктәбенә тагын ике укучы өстәлде. Аларны да юл йөрү кагыйдәләренә өйрәтәбезме?

Җәнлекләр: Өйрәтәбез, өйрәтәбез.

Милиционер : Ягез әле, өй эшенә нәрсә бирелгән иде?

Куян: Светофор нәрсә ул, шуны белеп килергә иде.

Милиционер: Белдегезме соң?

Керпе: Ә без светофорның үзен дәрескә чакырдык.

Милиционер: Булдырасыз да инде үзегез. Яле, яле, кая ул минем дустым Светофор.

Светофор: (керә) Исәнмесез, дусларым. Чын күңелдән чакыргач, килдем сезгә йөгереп, вакытым бик аз минем, юлда эшем бик-бик күп.

Сорыкай: Йомшаккайның да күзе икәү, минем дә күзләрем икәү генә, ә синең күзең нишләп өчәү, Светофор?

Светофор: Булышабыз без сиңа

                   Юлны чыксын дип тыныч.

                   Шул теләк белән көн-төн

                   Армый янабыз өч төс.

                   Иң кырысы – кызыл төс,

                   Алдыңда кызыл янса – 

                   Тукта! Бераз сабыр ит, 

                   Ашыгып алга барма!

                   Юлдан тыныч чыгу өчен

                   Безнең киңәшне тыңла:

                   -Көт! Күрерсең, сары янар

                   Өч төснең уртасында.

                  Артыннан ук яшел төс

                   Кабыныр синең алда.

                   Әйтер: - Каршылыклар юк

                   Курыкмый алга атла.

Минем ни өчен кирәклекне аңладыгызмы инде?

Җәнлекләр: Аңладык, аңладык, рәхмәт, Светофор дус!

Светофор: Ә хәзер миңа китәргә вакыт, эшем күп, сау булыгыз, дуслар, юлда һәрвакыт дөрес йөрегез.

Карлсон: (очып керә, 1-2 очып әйләнә) Фу, көчкә туктадым. 95ле бензин салган идем, ай-яй-яй каты әйләнә пропеллерларым.

Милиционер: Исәнме, Карлсон. Нинди җилләр ташлады сине бу кара урманга?

Карлсон: Җил ди сиңа. Әйтәм җит, бензины шәп, һич тыеп булмый, чүт агач башына эләгеп калмадым. Ә сез монда нишләп җыелыштыгыз, бушка варенье ашаталармы әллә?

Куян: Юк, Карлсон, без монда юл йөрү кагыйдәләрен өйрәнәбез. Син аларны әйбәт беләсеңдер инде?

Карлсон: Матур, тыйнак һәм җитез

                 Карлсон – ул мин булам.

                 Тик белмим шул кагыйдәләр

                 Мин бит түбәдә торам.

Милиционер: Я, ярый, Карлсон, борчылма. Әгәр үзең теләсәң, безнең балалар сине дә урамда дөрес йөрергә өйрәтерләр. Ягез әле, балалар.

Беренче төлке: Карап-карап торам да мин

                           Уйлап-уйлап торам да

                           Куркып куям, ай-һай кыен

                           Йөрүләре урамда.

Икенче төлке: Светофорның сигналы бар

                          Тыңла аны карусыз.

                          Кызыл төс – әле куркыныч,

                          Туктап тор син, - дигән сүз.

                          Сары әйтә: “Әзерлән,- ди-

                          Хәзер юл ачылачак.”

                          Яшел әйтә: “Әйдә, кузгал,

                          Юлдан чык син курыкмыйча”.

Керпе: Бергә булса да,

            Ялгыз булса да,

            Урамда дөрес

            Йөрсен һәр бала.

            Хоккей уйнарга 

            Чыкма син юлга.

            Туп тибәргә дә 

            Ярамый анда.

Куян: Як-якка карама,

           Нәрсә барын күр.

           Машиналарга,

          Атларга юл бир!

          Ут чыккан кебек

          Ашыгып чапма.

          Бераз туктап тор

          Урам чатында.

Карлсон: Рәхмәт сезгә, дуслар, хәзер түбә башында гына түгел, ә урамда да дөрес йөри белермен инде. 

Руль тотып Шүрәле килеп керә. Туктый алмыйча, 1-2 тапкыр әйләнгәч, юл билгесенә килеп бәрелә.

Шүрәле: Китегез юлдан, китегез. Кайсы тормоз, кайсы газ соң әле моның? Укымыйча гына иномаркага утырган идем, һич рәтен белеп бетереп булмый, руле дә кире якта бит аның.

Милиционер: Иптәш Шүрәле, сез тупас рәвештә юл кагыйдәләрен боздыгыз. 

Шүрәле: Нинди кагыйдә, урманда нинди кагыйдә кирәк булсын. Мин, беләсеңме, кем? Урман мафиясе. Ничек телим, шулай йөрим. Эх, машинасы шәп иде, әрәм булды. 

Милиционер: Документларыгызны күрсәтегез, иптәш Шүрәле!

Шүрәле: Күр әле, күр, нәрсә ди бит. Нинди документ булсын миндә, урманда нәрсәгә ул. Әле аның машинасы да минеке түгел, гөмбә җыярга килгән Былтыр абзыйныкы. Хәзер утынга да ат белән килми, газ ягалар икән, гөмбәгә “Мерс”ка гына утырып килә. Элеккеге үчемне алыйм дип, алып чаптым машинасын. 

Милиционер: Сезнең кеше машинасын  алып китүегез үзе үк зур җинаять. Бу булды бер! Һәм сез транспорт белән керү тыела дигән билгегә кереп, аны бәреп ектыгыз.

Җәнлекләр: Бу булды ике.

Милиционер: Кеше яши торган урында тизлек 20 км дан артмаска тиеш. 

Җәнлекләр: Бу булды өч.

Шүрәле: Нинди 20, 160 белән генә чабам мин (күкрәк кага).
Милиционер: Менә шуның өчен дә сезгә  машина руле артына утыру тыела. 

Шүрәле: Мин бүтән алай эшләмәм. Мин бу кагыйдәләрне белмим бит. Сез мине өйрәтерсезме соң?

Сорыкай: Менә безне тыңлап утырсаң, бөтен кагыйдәләрне дә белерсең, машинада да рәхәтләнеп йөрерсең.

Милиционер: Ягез әле, җәнлеккәйләр, үзегезнең белемегезне күрсәтегез әле. Юл йөрү билгеләре нинди төрләргә бүленә?

Беренче төлке: Юл йөрү билгеләре өч төргә бүленә: тыючы, кисәтүче, боеручы билгеләр.

(Милиционер күрсәтә, җәнлекләр әйтә, милиционер мактый)

Карлсон: Мин моңа кадәр бер нәрсә дә белмичә очып йөргәнмен икән, хәзер мин дә һавада юл кагыйдәләре буенча гына очып йөрермен инде.

Шүрәле: Мин дә кагыйдәләрне төгәл үтәрмен, милиционерны күрсәм, сәлам биреп китәрмен.

Сорыкай: Юл кагыйдәсен белмәү, мине дә дуссыз калдыра язды, ярый әле милиционер абый коткарды.

Йомшаккай: Рәхмәт сезгә, милиционер абый! Таяклы булсагыз да, сез бер дә усал түгел, бик яхшы күңелле икән. Ярый әле бу мәктәпкә алып килдегез, күп нәрсәләр белдек, минем дусларым тагын да күбәйде.

Милиционер: (елмаеп) Үзегез дә миңа бик ошадагыз, бүтән тәртип бозмассыз дип ышанып калам.

               Юл йөрү кагыйдәләрен

               Төгәл үтәп йөрсәгез,

               Юл чатында басып торган

               Светофорны күрсәгез –

               Шул чагында бәла-каза

               Сезне читләтеп үтәр.

               Кара кайгы, күз яшьләре

               Сездән мәңгегә китәр.

Карагыз әле, дусларым, мин сезгә нәрсә алып килдем. Юл буенда үскән алманы ашарга ярамый, ул автомобильләрдән чыккан газлар белән агуланган була. Ә мин сезне үзебезнең урман аланында үскән экологик чиста алмалар белән сыйлыйм.

Җыр: 1. Юлда йөргәндә

               Кирәк чын дуслар.

               Дуслар булганда

               Кыскара юллар.

               Дуслар белән бергә

               Яшик гөрләп җирдә.

               Шул вакытта

               Яңгырарлар шат җырлар.

          2. Юлга чыкканда

              Үтә һәрчак син

              Юлларда йөрү

              Кагыйдәләрен.

              Юлны чаксаң, кара

              Уңга, сулга, алга.

              Ашыкма син,
              Кабаланма бер чакта.

         3. Җәяү йөрсәк тә,
             Очсак та күктә,
             Хөрмәт итик без,
             Бер-беребезне.

             Шул вакытта гына,
             Кояш балкып торыр.

             Капламас болытлар,
             Шат йөзебезне.

Кар кызының тылсымлы Кар җиләге
1нче күренеш.

Кыз. Хәерле  кич, кадерле дуслар!

Егет. Хәерле бәйрәм киче белән, сезне!

Кыз. Яңа ел белән, сезне!

         Яңа ел котлы булсын,

         Бәхетләр елы булсын,

         Шатлыклар елы булсын!

Егет. Кырларда иген уңсын,

         Амбарлар тулып торсын,

         Әниләр көлеп торсын,

         Бәбиләр туып торсын!

Бергә. Котлы булсын, Яңа ел!

Кыз. Каршыбызга килеп җиткән Яңа ел бар,

        Чукларына энҗе сипкән чыршыбыз бар,

        Бәйрәмебез якты булсын, котлы булсын,

Бергә. Ямьле булсын Яңа еллар, Яңа еллар!

Егет.   Гөрләп торсын кунак белән тулы заллар,

           Җырлап алыйк яңа көйләр, яңа җырлар.

           Бу бәйрәмне һәркайсыбыз сагынып сөйләр,

Бергә. Ямьле булсын Яңа еллар, Яңа еллар!

Җыр. ”Кар кызы”.

Егет.   Нишләптер кызык түгел әле. Чыршыбызда утлар да яна,җырлар да җырладык, ә бәйрәмебез һаман да ямьләнми...

Кыз. Кыш бабай белән Кар кызы күренми бит, шуңадыр, бәлки.

Егет.   Кара әле, чынлап та! Ягез әле, дуслар, Кыш бабай белән Кар кызын чакырып карыйк әле! 

Балалар.  Кыш бабай,  Кыш бабай,

                 Тизрәк килеп җит, давай! 

Бабай. (Керә) Исәнмесез, саумысез,

                        Нигә кәҗә саумыйсыз?

                        Әтәчегез күкәй салган,

                        Нигә чыгып алмыйсыз?

Ба-бай, ба-бай, дип кычкыргач, ашыга- ашыга килгән булдым шул.Сез монда нишләп җыелдыгыз соң әле? Әллә тагын сайлау була диме? Әллә пенсияне айга ике мәртәбә бирәчәкләрме? 

Егет.   И бабай, бабай, нинди сайлау, нинди пенсия, Яңа ел бәйрәме җитте бит, оныкларың ун көн ялга кайтса, пенсияң тү-тү, җитми дә калыр.

Кыз. Бабай, безнең бәйрәмебез Кыш бабай белән Кар кызыннан  башка башлана алмый, алай-болай юлыңда очрамадылармы?

Бабай. Күрүен күрмәдем, ә  менә сарафанлы телефон аркылы ишеттем: анда Кар кызына ниндидер этлек эшләргә җыеналар диме...Әйттем исә кайттым, карчыгым пуштыга кереп тилифунга акча салырга кушкан иде, ниндидер “безумный”  көн дидеме шунда.Күрше Кәтри карчык белән көне-төне карый торган киноларының эчтәлеген тилифуннан гына сөйләшәләр хәзер, китте замана! Я карчыгым ачуланыр,китим әле.Ә сез бер дә кайгырмагыз. Әле бер генә , Яңа елның да килми калганы юк, килер, килер.Сау булып торыгыз, балалар.

Кыз.  Бабай нәрсә  ди,  Кар кызына бәйрәмгә  килергә комачауларга җыеналар дидеме?

Егет.   Шулай диде шул. Безнең тылсымлы көзгебез бар бит, яле,  шуннан карыйк әле, ниләр булып ята икән бу серле урманда?

Кар кызы.(Җырлап чыга.)  Урманда үсәләр йөзьяшәр чыршылар,

                                                Сукмакны күмгәннәр бураннар.

    Ак боздан салынган челтәрле өемдә,

        Кар кызы- яшим мин, күрегез, балалар.

Кыз.  Тсс...Әнә үзе дә килә түгелме? Хәзер нәрсә булыр икән? Бергәләп карыйк әле, дуслар!

  Кар кызы. Эһе-һей! Дусларым-кар бөртекләре, сез кайда? Килегез, бөтерелегез, кояшта җемелдәп, чыршыга куныгыз!

Кар бөртекләре. Без монда, Кар кызы! (Бию башкаралар.)
Кар кызы. Дусларым, беләсезме, минем кулымда нәрсә бар?

Кар бөртекләре. Юк, Кар кызы, белмибез, нәрсә ул, күрсәт әле?!

Кар кызы. Бигрәк сабырсызлар инде сез, ашыкмагыз, хәзер сөйлим.

                                        Беркөнне йөргәндә урманда,

                                        Дусларым-җәнлекләр янында.

                                        Алардан ишеттем ямьле җәй,

                                        Хуш исле чәчәкләр турында.

                                        Имештер , җәй көне үсә ди,

                                        Җирҗиләк, бөрлегән аланда.

                                        Җәйне мин һич тә белмим,

                                        Җәй көне мин бит эрим!

                                        Шуннан соң килдем дә бабама,

                                        Һәм болай дидем аңа:

                                       “Бабакаем, бабакай, ясачы миңа бүләк,

                                        Кирәк түгел бөрлегән, кураҗиләк,  җирҗиләк,

                                        Яса миңа-Карҗиләк!”

Һәм менә бабакаем миңа шушы Карҗиләкне ясап бирде.Ул гади җиләк кенә түгел, ә тылсымлы җиләк! Мин аны Яңа елда балаларга бүләк иәргә булдым.Җиләкле ботакны менә монда гына куеп торыйм да, дусларым-урман җәнлекләрен чакырып килим. Бергәләп Яңа ел бәйрәменә барырбыз.(Китәләр.)

Песи белән Төлке. (Керәләр, музыка астында бииләр.)
Төлке. Мин хәйләкәр төлке Алиса,

Беркем оста юктыр миннән.

Җүләрләр булса бу дөньяда,

Мин беркайчан ачка үлмәм!

Песи. Әкиятләр илендә мин, 

Алдакчы һәм карак  песи.

Тычкан тотып ник  интегим,

Әллә каян сизәм менә,

Урлашканда сөт-май исен.

Төлке.Эй, Базилио, кара  әле нәрсә  ялтырый  ул анда,  чыршы төбендә?

Песи. Кая, Алиса, кая, беләсең бит инде минем сукыр икәнне!

Төлке. Үзеңә кирәкне бик шәп күрәсең син, сукыр шайтан!Кара әнә, чыршы астында, колбаса түгел микән?

Песи. Мяу, мяу, ниндидер җиләкле ботак бу, колбаса ди, көтеп тор!(Иснәп карый.) Мяу, сөт өсте исе килә.

 Төлке. Бир әле монда,сиңа ышансаң, ашап та бетерерсең,  сөт өсте ди бит.Әһә, бу Кар кызының Карҗиләге!  Кыш бабасы ясап биргән икән дип ишеткән идем аны!Балаларга бирәм дип әзерләп куйган инде ул аны: имеш, әйбәт була,  бүләк бирә. Менә бирми тор әле, Карҗиләк безгә- тигәнәк сезгә, Кар кызы!

Песи. Ну, шәп уйлап таптың да инде.Чүпрәкбаш кына булсаң да шәп фикерләр килә инде синең бу чүлмәгеңә. 

Төлке. Нәрсә дидең, минме чүпрәкбаш,  мин булмасам  күптән ачка ката идең бит инде, сукыр шайтан!(Сугыша башлыйлар.)
Песи. (Таягы белән селтәнә.) Җитте, җитте, хәзер Кар кызы килеп җитә, сызарга кирәк тизрәк, Алисакаем!

Төлке.Шулай диген, Базилио, бер-беребезне рәнҗетмәсәк, без бик шәп яшибез бит!

Кар кызы. Дусларым, килегез, куяннар, тиеннәр, керпеләр, җыелыгыз, Дүсмәт мәктәбенә чыршы бәйрәменә барабыз!

Җәнлекләр. Урра!Сөенче! Бәйрәмгә барабыз, күңел ачабыз, җырлыйбыз да биибез!

Кар кызы. (Ботагын эзли, таба алмый.) Шушында гына куйган идем бит, югалган, югалган!

Тиен. Нәрсә югалган, әйтче безгә, Кар кызы.

Куян. Нишләп моңсуланып калдың, сөйлә безгә, Кар кызы.

Аю. Кем рәнҗеткән Кар кызын,

Мин барыбер табармын,

Кабыргасын санармын,

Башын сугып ярырмын!

Кар кызы. Кыш бабаем Карҗиләк биргән иде.

“Балаларга бүләк ит,”-  дигән иде.

Карҗиләкне кемдер урлаган,

Урынына менә нәрсә калдырган! Хәзер бүләксез балалар янына ничек барабыз инде?!

Куян. Ярдәм итмәс күз яше,

Бу- бик явызлар эше.

Әйдәгез, без тик тормыйк,

Эзләргә план корыйк!

Тиен. Бурлар эзсез югалмас,

Алар тотылмый калмас!

Аю. Килегез монда, дуслар,

Менә монда эзләр бар!

Тиен. Бу бит төлке һәм песи эзләре,

Ләкин күренмиләр шул үзләре!

Кар кызы. Дусларым, бүләксез Яңа елга барып булмый, безгә каракларны һичшиксез табарга кирәк!Әйдәгез! (Китәләр.)
2 НЧЕ КҮРЕНЕШ.

(Урман аланы.Юлбасарлар учак янында карта уйныйлар.)

1нче юлбасар. Әй,син, кылый, ник хәрәмләшәсең?

2 нче юлбасар. Ә син, ник җиңеңнән запас картаңны чыгарасың?

1нче юлбасар. Кем минме? Син үзең, син үзең! ( Сугыша башлыйлар.)
3нче юлбасар. Туктагыз әле, нинди тавышлар бу? Тсс, качыгыз, шым булыгыз! (Качалар. Кар кызы һәм башкалар керә.)
Кар кызы. Их! Тәки куып җитеп булмады.

Кар җиләгем югалды шул, югалды...(Елый.)
(Әче итеп сызгырган тавыш ишетелә. Юлбасарлар болар өстенә ятьмә ташлыйлар.)
1нче юлбасар. Әһә, эләктегезме, тутый кошлар?

2 нче юлбасар. Өч көн корсакка ризык эләккәне юк иде, шәп булды әле бу! Бу Кылые бик ару күренә.

3нче юлбасар. Монысының тиресе калын, йоннары куе, бүрек белән тунга шәп булачак.
4 нче юлбасар. (Кар бөртекләрен әйләндереп карый.)Ә боларын нишләтәбез? Ашасаң итләре, тунасаң тиреләре юк.

1нче юлбасар. Нишләтергә икәнен уйлаганчы, агач куышына ябып торыйк.Әй, Такырбаш, Учакка утын өстә әле! Куырып алырлык булсын!

Кар кызы. Туктагыз әле, сез кемнәр буласыз соң?

Бергә. Безме, безне дә белмисезме? (“Юлбасарлар”  биюен бииләр.)
1 нче юлбасар. Я таныдыгызмы инде безне? Без- шушы урманның хуҗалары:бу- Кылый, бу- Такырбаш, бу-Шалпан колак, ә мин- Атаман Каракаш булам. 

4 нче юлбасар. Нәрсә шулар белән кәнфитләнеп торасың, Атаман, сал учакка бу симезен, ә боларын-кых! Бетте-китте! 

Кар кызы. (Хәйләкәр тавыш белән.) Безне ашап тамагыгыз да туймас, күңелегез дә булмас, без менә дусларым белән каракларның эзеннән барабыз. Алар безнең тылсымлы җиләгебезне урладылар. Мнә шул җиләкне кулга төшерсәк,  җаныгыз ни тели, шуны эшли алачаксыз!

2 нче юлбасар.Нәрсә ди, тылсымлы җиләкләр диме?

3нче юлбасар. Вәт шәп булыр иде: газлы-сулы җылы өйдә яшәвемне сорар идем мин!

4 нче юлбасар. Ә мин җылы тун. Бусы бөтенләй тетелеп төште.

1нче юлбасар. Тсс,  шакаллар, белер идем әле мин нишләргә икәнен, кулыма ул җиләкләр эләксәме? (Кулларын уа.)Чишегез бауларын, киттек каракларны тотарга! (Музыка астында китәләр.)
3 нче күренеш.

(“Ну, погоди” көенә куян йөгереп чыга.)

Куян. Уф, үләм, бетәм, кая гына качыйм, артымнан тагы теге явыз куа! (Чыршы төбендә Кыш бабай киеме күрә.) Әһә, таптым, ну, бүре, чамала! ( Кыш бабай киемнәрен кия.)Я, балалар, ошаганмы мин Кыш бабайга? Ошасам, бик шәп! Тәки кызык итәм бит бүрене, ул мине мәңге таный алачак түгел. Ниһаятъ, рәхәтләнеп Яңа елны бәйрәм итәм икән!

Бүре. (Чабып керә.) Кая гына олакты соң бу кылый? Ну җитез дә соң үзе, уктай атылды, ну, эләктерсәмме, чамала, куян! (Куянны күрә.) Әһә, асыл кош тәпиеннән эләкте.Бу үзен танымыйлар дип , күкрәк киереп йөргән була инде, хәчтерүш! Җиде кат җир астыннан да сизәм мин сине, әһә, эләктеңме!(Музыка башлана, мультфильмдагы кебек кара-каршы “җырлыйлар”, куян бүрене шнур белән чорнап, чыгып йөгерә.) Ну,куян, чамала! (Йодрык күрсәтә, ачулана.)

Кар кызы. Чү, бүре, нишләвең бу, кемгә йодрык яныйсың?

Бүре. У-у-у, кемне булса да тотып ашыйм хәзер! Тагын ычкынды теге кылый! Тукта-тукта, монда түгелме соң ул?

Куян. Ю-юк! Мин башка куян!

Бүре. Миңа барыбер,кемне тотып муенын борсам да, ичмасам, ачуым басылыр иде! (Бармакларын тырпайтып куянга бара башлый.)

Кар кызы. Тукта әле, бүре дус, без тылсымлы җиләкне урлаучыларны эзләп барабыз, песи белән төлке юлыңда очрамадымы?

Бүре. Әле генә очрамадылар, ну ул төлкегә дә ачуым яман әле минем. Узган ел бәкегә тыктырып, чүт койрыксыз калдырмады. Җиләге дә чурт с ним, эләктерсәм, муенын борам да борам, түлке! Әйдәгез, мин дә сезнең белән! У-уу, бу куянны, ну бу төлкене!(Музыка астында китәләр.)

4 нче күренеш.

(Музыка астында бии-бии Буратино керә.)

Буратино. Әтием  Папа Карло Азбука алып биргән иде, нәрсәгә инде ул миңа? Укымыйча да бик әйбәт яшәргә була.Алайса “А” дип, “Б” дип башымны катырып бетерделәр. Акча саный белсәң, хәзер шул да җитә, ашыйсым килгән саен туңдырма, чупа-чупс, тик-так алып, рәхәтләАзбукамны сату әйбәт булды әле, менә акчамны шунда гына күмеп куям днеп йөрермен. Чү, кемдер килә түгелме? (Торып баса, кулларын артка яшерә.Төлке белән Песи керә.)

Төлке. Ай-яй-яй, иске танышларны күрмәмешкә салышабызмы?

Песи. Ярамый, дустым, ярамый алай. Иске дуслар һәрвакыт кирәк булып куя ул.

Төлке. Йөз долларың булганчы, иске дустың булсачы,- диләр бит.(Кулын күрергә тырыша.)

Буратино. Сез каян килеп чыктыгыз әле, теге юлы да мине алдап качтыгыз, вәт әтидән эләкте дә соң!

Төлке.Ай-яй-яй, бәхетсезкәем минем, мескенкәем минем, ничек шушы гөнаһсыз сабыйны рәнҗетергә була инде, шулаймы, Базилио? 

Песи. Шулай, шулай, Алиса. Бу бит шулхәтле акыллы, шулхәтле юмарт бала, хәтта сукыр Песи белән аксак Төлкегә соңгы долларларын да кызганмый...

Буратино. Юк минем акчам, каян килсен?Курткамны саткан акчаларымны да сез алып качтыгыз бит инде.

Төлке. Их, бәхетсез дускаем минем. Хәзерге дөньядагы әшәкелектән, явызлыктан җаным әрни минем.Синең кулыңдагы долларлар да компьютерда гына ясалган бит. Моның белән кибеткә керсәң, полициягә эләгәсең дә эләгәсең инде.Ах, бичара Буратино, ах, бичара Папа Карло!Ничек кызганам мин сезне!

Буратино. Нишләп ялган булсын, әле яңа гына банкоматта алыштырдым бит, акча үзгәрә, дигәч. Менә, ышанмасагыз карагыз!

Песи белән Төлке. (Икесе бергә акчага ташланалар.)Аһ! Долларлар, ямь- яшелләр!

Төлке. Юк, кирәк түгел, күренеп тора, төсле кәгазьдән генә басылган, ялган акчалар!

Песи.Тагын алдаганнар сине, Буратино!

Буратино. Тагын алдаганнар? Ә мин ничек хыялланган идем: туңдырма, чупа-чупс...

Төлке. Кайгырма, дускаем. Хәзер җайлыйбыз аны, бир әле ул ялган акчаларыңны, хәзер алыштырып киләм мин аларны. Базилио, син монда гына тор, яме?!(Күз кыса.)

Буратино. Кара аны, качасы булма, теге юлы да...

Песи. Юк, юк кайгырма, аның банкта блаты бар. Кара әле, Буратино, ай нинди зур һәм түгәрәк!

Буратино. (Айга карап.) Әйе, мине дә Папа Карло айга карап сагынадыр, көтәдер...Ә мин...

Песи. Ә син, ә син...мәңге ул картлачны күрә  алмассың инде, бәхил бул, утын агачы.(Башына суга, Буратино егылып кала, Песи кача.)
(Шаулашып Кар кызлары керә.)

Кар кызы. Чүегез, бу ни бу? Буратино түгелме соң бу? Ярдәм итегез, аңа бик авыр! (Кайсы ясалма сулыш алдыра, кайсы йөрәген массаж ясый. Буратино торып утыра.)

Буратино. Сез кемнәр, мин кайда, доллар, долларларым!(Сикереп тора.)
Барысы бергә. Терелде, терелде!

Буратино. Тотыгыз, тот, әле ерак китмәгәннәрдер, акчам...ялган... юк, чын акчалар... Тагын алдадылар! (Елый.)
Кар кызы. Ник елыйсың, Буратино, аңлатып сөйлә әле!

Буратино. Теге явызлар: Базилио һәм Алиса тагын мине алдап, долларлаымны алып качтылар. Әле алар ерак китмәгәннәрдер, тотарга кирәк аларны!

1 нче Кар бөртеге. Аһ, явызлар! Әле алар Карҗиләкне урлап, Кар кызын гына түгел, башкаларга да явызлык кылып йөриләр икән!

2 нче Кар бөртеге. Тотарга, тотарга да җәза бирергә кирәк ул явызларга!(Чыгып китәләр.)
Куян. Әнә, әнә бурлар, качалар, качалар!

Аю. (каршыларына чыга.) Мин барында караклар,

Котыла алмас, белегез.

Хәзер безгә Карҗиләкне

Яхшылык белән бирегез!

Песи. Мәгез, алыгыз гына, 

Ачуланмагыз гына! Мяу, мяу!

Төлке. Без бит шаярттык кына, 

Кызык булсын дип кенә!

Бергә. Сез безне гафу итегез инде,

Безне бәйрәмгә кертегез инде?

Кар кызы. Ярар,бер юлга кичерәбез,

Һәм сезгә берәр җиләк бирәбез.

Песи. Ой, нинди тәмле!

Төлке. Ә дөнья нинди ямьле! 

Бергә. Без хәзер шундый әйбәтләндек. Моннан соң беркемгә дә начарлык эшләмәбез. Алдашмабыз, урлашмабыз!

Кар кызы. Тылсымлы җиләкләр шул болар, Кыш бабам җир йөзендә явызлык калмасын, яхшылык кына булсын дип ясады бит аларны!

Юлбасарлар. Безнең дә әйбәт буласыбыз килә!

Бүре. Кара  әле, Кар кызы, мин ашап карасам, Куян да минем белән дуслашмас  иде микән?

Кар кызы. Ягез, сыйланыгыз, дусларым, дөньяда бары тик яхшылык кына тантана итсен, явызлык җиңелсен (Ашап карыйлар, җиңел музыка астында Куян белән Бүре, Юлбасарлар бергә, кар бөртекләр җитәкләшеп бииләр.) Әйдәгез, дусларым, бәйрәм башланырга санаулы минутлар гына калды, ашыгыйк, я соңга калырбыз.(Музыка астында китәләр.)

5 нче күренеш.
(Килеп җитәләр. Барысы да тып- тын утыра.)

Кар кызы. Исәнмесез, дусларым! Авыр юллар үтеп, без сезгә килеп җиттек, ашыктык, соңга калырбыз дип борчылдык. Яңа ел белән, сезне, Яңа ел котлы булсын!

Кыз. Кар кызы, сез безнең укучыларны ачуланмагыз инде, алар тылсымлы җиләкләрне Песи белән төлке урлаганны ишеткәч, кайгыларыннан сөйләшми торган булып калдылар. Син килмәгәч, бәйрәм булмас дип, бик борчылдылар.

Кар кызы. Ә-әә!Менә хикмәт нәрсәдә икән! Ә без Карҗиләкне алып килдек бит! Менә ул! Кемгә тылсымлы җиләк белән кагыласың, ул яхшы күңелле, тәмле теллегә әйләнә. Ягез әле, мин сезне  яхшы күңелле кызларга, тәмле телле малайларга әйләндерим әле!(Кагыла.)
Балалар.(Елмая башлыйлар.)Исәнмесез, урман җәнлекләре, исәнме, Кар кызы!

Кар кызы. Ягез, дусларым, сөенечтән бер җырлап та җибәрик әле.

(“Яңа ел җыры” башкарыла.)

Егет. Кар кызыбыз килеп җитте, ә  Кыш бабай, кайда йөри икән? Әллә картлык галәмәте белән бәйрәм икәнен оныттымы? Ягез, бергәләп чакырыйк әле.

 Балалар. Кыш бабай, Кыш бабай,

Тизрәк килеп җит инде!

Кыш бабай. Исәнмесез, балалар, исәнмесез, дусларым!

Кыз. Исән-саумы, бабакай,

Сезне сагынып көттек без!

Кыш бабай. Сезнең белән очрашуга,

Көчкә килеп җитек  без!

Ясадылар бит көлке,

Явыз песи һәм төлке,

Качтылар безне алдап,

Өлгерми калдым аңлап.

(Таякларын болгап, ачулана башлый.)

Кар кызы. Җәзасын алды алар,

Көлкегә калды алар!

Мә, бабакай, үзең дә җиләктән авыз ит, алайса бик кызгансың, я ачуыңнан эреп бетәрсең! (Җиләк каптыра, Кыш бабай шунда ук елмая башлый.)
Кыш бабай. Ярар инде алайса,

Бүген бәйрәм лабаса.

Онытып борчуларны,

Бәйрәм итик булмаса!

Дусларым, Барыгызны да бәйрәм белән чын күңелдән котлыйм,  исәнлек-саулык, шатлык, бәхет, бары тик “4”кә, “5”кә укуыгызны гына телим.

Кар кызы.Бөтен кеше ашкынып,

Сагынып көткән бәйрәм бу.

Кешеләргә Яңа ел 

Алып килгән бәйрәм бу.

Котлы булсын Яңа ел,

Бәйрәм булсын мөбарәк,

Тотышыгыз кулга-кул, 

Ясап бәйләм-түгәрәк.

Җырлап, биеп әйләник,

Яшел чыршы тирәли,

Безнең белән бәйрәм  ит,

Син дә ,Куян, әйдәле?!

Егет. Тукта, тукта, Кар кызы,

Оныттык без бер эшне,

Балкып торырга тиеш,

Безнең чыршы бу кичне.

Кыз. Вакыт җитте, Кыш бабай,

Кабыз чыршы утларын,

Җем-җем итеп балкысын,

 Җиргә төреп Җир шарын!

Кыш бабай. (Чыршы тирәли йөри.)

Әфсен-төфсен, чыршыда утлар кабынсын,

Бар бала да шатлансын!

Балалар.(Кул чабалар, сөенәләр.Җыр башкаралар.)

Кыз. Кыш бабай,  Кыш бабай,

Озак көттек без сине,

Сагындырдың килмичә,

Китмисең биемичә.

Башта безне каап тор,

 Аннан үзең әзер бул!

Кыш бабай. Биим,биим шатланып,

Шатланып, канатланып.

Чыршы бәйрәменә килеп,

Булмас биеми калып.

(“Яңа ел полькасы”башкарыла.)

Кыш бабай. Минем күңелне күрәсез,

Рәхмәт, сезгә, балалар.

Бик күп җырлар өйрәнгәнсез,

Хәтта бии беләсез,

Менә шундый осталарга,

Без бүләкләр бирәбез.( Бүләкләр өләшә.)

Сез бик оста балалар икәнсез.Минем кызым Карчәчәк тә бик матур җырлый, яле , кызым, җырлап күрсәтче?

Кар кызы. (“Кар кызы җыры”н башкара.)

Кыз. Кар кызы,  Кыш бабай, сез килүгә һәр сыйныф тырышып әзерләнде, рәхим итеп сыйныфлар чыгышын карагыз. (Һәр сыйныф аерым һәм күмәк чыгышларын башкара.)
Кыш бабай. Һай, рәхмәт, балалар.Сөендердегез мин-картлачны.Матур итеп җырладыгыз, биедегез.Якын дуслар белән вакыт үткәне дә сизелми шул.Ләкин...Һәр очрашу саубуллашу белән бетә, минем дә китәр вакытым җитте, Яңа елны Аҗдаһа дуска тапшырам.Ул сезгә зур сөенечләр, күңел тынычлыгы алып килсен!

Сезнең белән бик күңелле,

Булды безгә дә,

Бәхетләр генә телим һәммәгезгә дә.

Сукты китәр сәгатьләр,

Хушыгыз инде,

Яңа шатлыклар алып,

Яңа ел килде!

(Сәгать суккан тавыш ишетелә.”Хуш, иске ел” җыры башкарыла.)

